
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།  ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།  རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།  བོད་ཀྱི་ནང་བསྟན་རིག་པའི་གཞུང་ལུགས་ལ།  ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།  ཇི་སྐད་དུ།  “མ་དར་བ་རྣམས་སུ་དར་བར་བྱེད་ཅིང་།  དར་བ་རྣམས་དག་ཅིང་འཕེལ་བ་དང་།  ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།  སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།  ཐེག་པ་ཐམས་ཅད་ཀྱི་མཐར་ཐུག  ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།  ངེས་མདོ་བཅུ།  སྙིང་པོའི་མདོ་ལྔ་སོགས་དང་།  བྱང་ཆུབ་སེམས་དཔའི་འགྲེལ་བ་སྐོར་གསུམ།  ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།  རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།  ཀརྨ་པ་རང་བྱུང་རྡོ་རྗེ།  ཀུན་མཁྱེན་ཀློང་ཆེན་རབ་འབྱམས།  འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག  ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།  འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།  བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།  མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།  མ་དག་པ་ཡང་གང་འཚམ་འདུག་པས།  ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།  ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།  ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།  ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།  ང་ཚོར་འདིའི་ཐད་ཉམས་མྱོང་ཞན་པ་དང་།  དུས་ཚོད་ཤིན་ཏུ་དཀོན་པའི་དབང་གིས།  ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།  ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།  ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།  དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།  རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།  དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།  ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་ངོ་སྤྲོད།
 
 
	ང་རང་ཕྱི་ལོ་ ༡༩༥༨ ལོར་མདོ་སྨད་མཛོད་དགེ་རྐང་ཚའི་ཁྲི་པ་ཚང་ཟེར་བའི་ཁྱིམ་ཚང་ཞིག་ནས་སྐྱེས། རང་ལོ་ལོ་ ༡༠ ནས་ ༡༣ བར་རྒྱ་ཡིག་གཞི་རིམ་སློབ་གྲྭར་ཞུགས། དེའི་རྗེས་ནས་བཟུང་རང་ལོ་ ༢༢ བར་འཚོ་ཐབས་ཀྱི་ལས་རིགས་སྣ་ཚོགས་ལ་ཞུགས་ནས་སློབ་གཉེར་གྱི་གོ་སྐབས་མ་བྱུང་། ལོ་ ༢༢ ལ་སོན་སྐབས་སུ་དབྱངས་གསལ་སློབ་འགོ་བཙུགས། ཡིག་བྱང་སོང་བ་ན་གྲྭ་པ་བྱས་ཏེ། བླ་བྲང་བཀྲ་ཤིས་འཁྱིལ་དུ་ཡོངས་ཀྱི་དགེ་བའི་བཤེས་གཉེན་འཇམ་དབྱངས་རྒྱ་མཚོ་དཔལ་བཟང་པོ་སོགས་དགེ་བའི་བཤེས་གཉེན་དུ་མའི་སྤྱན་སྔ་ནས་རང་ལོ་ ༣༢ བར་དུ་གཞུང་ཁྲིད་དང། དབང་བཀའ་ཆོས། སྙན་སུམ་སོགས་ལ་ཟུར་ཞུ་ཆེད་སྦྱོང་བྱས། 
	དེ་ནས་གཅེན་མོ་ངེད་གཉིས་འཕགས་ཡུལ་དུ་ཡོང་ནས་༸རྒྱལ་དབང་མཆོག་གི་ཞལ་མཇལ་གསུང་ཐོས་ཀྱི་སྐལ་བཟང་ཐོབ། འབྱོར་མ་ཐག་འབྲས་སྒོ་མང་གི་ཚོགས་སུ་ཞུགས། རྗེས་སུ་བཀྲ་ཤིས་འཁྱིལ་བརྒྱུད་དེ་སྐུ་སྒེར་མཚམས་པའི་ཁོངས་སུ་ཞུགས་ནས་ད་བར་ལོ་ ༢༤ སོང་། ཞར་བྱུང་དུ་སྐད་ཡིག་དང་ཆིག་སྒྲིལ་སོགས་ལ་དམིགས་ཁུལ་གྱིས་དེབ་ཆེ་ཆུང་དགུ་ཙམ་བྲིས། ད་ལྟ་ཆོས་བརྒྱུད་རིས་མེད་ལ་བརྩི་བཀུར་དང་། ལུང་ཚན་དབྱེར་མེད་ལ་བརྩེ་བ་དང་འཆམ་མཐུན་ལ་བློ་སྦྱོང་སྟེ། ༸རྒྱལ་མཆོག་དབང་པོའི་དགོངས་གཞི་ལ་དམར་འཇུ་དང་རྒྱུན་འཆང་གི་འཕེན་པ་གཏོང་བཞིན་ཡོད་ལགས།
		གཉེན་མཛའ་བཤེས་ཚང་མས་ང་ལ་གསོན།།
		ས་རྒྱ་གར་འགྲིམས་པའི་བྱུང་བ་ཀུན།།
		ང་བླ་རྒན་ཤི་བའི་ཉིན་མོ་ནས།།
		དེབ་དགུ་ལ་ང་ཡི་ལོ་རྒྱུས་དྲིས།། ཞེས་སྨྲས་སོ།།

མཚན་བྱང་།
 
 
༄༅།། ༸རྒྱལ་མཆོག་བཅུ་བཞི་པའི་མཛད་བཟང་གི་བཀའ་དྲིན་མདོ་ཙམ་བརྗོད་པ་འཛམ་གླིང་རྒུད་པ་ཀུན་སེལ་ཞེས་བྱ་བ།

༡ སྔོན་གླེང་།
 
 
	༄༅།། ༸རྒྱལ་མཆོག་བཅུ་བཞི་པའི་མཛད་བཟང་གི་བཀའ་དྲིན་མདོ་ཙམ་བརྗོད་པ་འཛམ་གླིང་རྒུད་པ་ཀུན་སེལ་ཞེས་བྱ་བ་འདི་ནི། བླ་མའི་གསུང་རྒྱུན་དང་། མཁས་པའི་ངག་རྒྱུན། དམངས་ཁྲོད་ཀྱི་བཤད་རྒྱུན། གནའ་རབས་ལོ་རྒྱུས། དེང་རབས་དངོས་མཐོང་། ས་བཀྲའི་འགྲེལ་བཤད། འཛམ་གླིང་ཤེས་བྱ་ཀུན་འདུས་སོགས་བོད་དབྱིན་གྱི་དཔེ་མང་ལས་གང་ཐོས་པ་མི་བརྗེད་ཅིང་བརྟན་པ་དང་ཇེ་གསལ་དུ་འགྲོ་བ་ལ་ཕན་པ་དང་། གཞན་ཡང་། རྒྱ་དབྱིན་སོགས་ཀྱི་སྐད་ཡིག་ལ་བྱང་བའི་གང་ཟག་ལ་ཕན་པར་མ་མཐོང་ཡང་། རང་གི་ཉེ་དུ་མཛའ་བཤེས་ཀྱི་ནང་ན་བོད་ཡིག་ལས་གཞན་མ་སྦྱངས་པ་མང་དུ་ཡོད་པ་དེ་དག་ལ་ཕན་པར་སེམས། དེབ་འདི་ཚར་གཅིག་བཀླགས་པ་ཡིན་ན། 
	༡༽ བོད་བཙན་བྱོལ་གཙོ་གཞུང་དམངས་གསུམ་གྱི་མཛད་རྗེས་དང་ཁྱབ་ཚད་རགས་ཙམ་ཧ་གོ་བར་འགྱུར་ལ། དེར་མ་ཟད། དེང་རབས་ཀྱི་འཛམ་གླིང་སྣོད་བཅུད་ཀྱི་སྤྱི་བཤད་དང་ཉི་མའི་ཚོགས་འཁོར་གྱི་རིམ་པ་གང་འཚམས་རྟོགས་ཐུབ། དེ་དང་ཆབས་ཅིག་ཏུ་༸སྐྱབས་མགོན་༸རྒྱལ་བའི་དབང་པོའི་མཁྱེན་བརྩེའི་ཡོན་གྱིས། ཆུང་ས་གང་ཟག་སྒེར་གྱི་འཕྲོད་བསྟེན་དང་ཆེ་ས་འཛམ་གླིང་ཞི་བདེའི་བར་དུ་ཕན་ཐོགས་བྱུང་བ་དང་། ཕན་བཞིན་པ་དང་། ཕན་པར་ངེས་པའི་རིམ་པ་རྣམས་གསལ་བར་བཀོད་པ་དེ་ནི་དཔེ་དེབ་འདིའི་ལེ་ཚན་དང་པོའི་བརྗོད་བྱ་ཡིན། 
	༢༽ སྲིད་དོན་དབྱེ་ཞིབ་པ་འགའ་ཞིག་གི་གཟིགས་ཚུལ་ལ་གཞུང་ས་དགའ་ལྡན་ཕོ་བྲང་ལ་ཏང་ལས་ལྷག་པའི་སྐྱོན་བརྗོད་མཛད་པ་མཐོང་། ང་རང་གིས་མདོ་སྟོད་སྨད་ཀྱི་དཔོན་ཁག་ཚང་མ་བསྡུར་ནས་དཔྱད་པ་ཡིན་ལ། རང་རེ་ལ་གཞུང་ས་དགའ་ལྡན་ཕོ་བྲང་ལས་ལྷག་པའི་བོད་ཀྱི་ཆོས་སྲིད་ཕྱོགས་ལ་དེང་སྐབས་སུ་བཀའ་དྲིན་ཆེ་བ་གཞན་མེད་པར་མངོན། དེ་བས་གཞུང་ས་དགའ་ལྡན་ཕོ་བྲང་གིས་ཆུང་ས་མི་ང་རང་ལ་ཕན་ཞིང་ཆེ་ས་འཛམ་གླིང་ཞི་བདེ་ལ་ཕན་པའི་བར་དུ་བཀའ་དྲིན་ཆེ་བར་སྣང་། འདི་ལ་ངས་གཞུང་ས་དགའ་ལྡན་ཕོ་བྲང་གི་དྲིན་གཟོ་མི་བརྗེད་བསྐལ་པའི་རྡོ་རིང་ཟེར་བ་ཞིག་བྲིས་ཡོད་པ་ནི་ལེ་ཚན་གཉིས་པའི་བརྗོད་བྱ་ཡིན། འཛམ་གླིང་ན་རྒྱལ་པོ་བཀྲོངས་པ་དང་། རྒྱལ་སྲིད་ཤོར་བ། རྒྱལ་ཁབ་ཉམས་པ། རྒྱལ་འབངས་ཐོར་པའི་ཆག་སྒོ་ཅན་ནི་མང་དུ་སྣང་ལ། ཡང་ཐོབ་པ་དང་། ཡར་རྒྱས་དང་། འགྲན་ཟླ་དང་བྲལ་བའི་རྒྱལ་ཁབ་ཀྱང་མང་དུ་འདུག། 
	༣༽ ངེད་མིང་སྲིང་གཉིས་འཕགས་ཡུལ་དུ་འབྱོར་ནས་ལོ་ངོ་ཉེར་དྲུག་རིང་བླ་མ་དང་ཆོས་གྲོགས། སྦྱིན་བདག་རྣམས་བཀའ་དྲིན་ཤིན་ཏུ་ཆེ་བས། དེ་དག་གི་བཀའ་དྲིན་ཟིན་ཐོར་བཀོད་པའི་འབྲེལ་བཟང་བདུད་རྩིའི་ཆུ་རྒྱུན་ཞེས་བྱ་བ་འདི་ནི་ལེ་ཚན་གསུམ་པའི་བརྗོད་བྱ་ཡིན། 

	དེ་ནས་༸སྐྱབས་མགོན་ཡིད་བཞིན་ནོར་བུ་རང་ཉིད་ཀྱི་ལུགས་གཉིས་ཁྲི་འཕང་ཤོར་ནའང་། རིག་འཛིན་ཚངས་དབྱངས་རྒྱ་མཚོ་ལྟར་བྱ་བཏང་བའི་བརྟུལ་ཞུགས་མ་བཟུང་། སོག་ཕྱི་ནང་གི་སྤྱི་བླ་ཁལ་ཁ་རྗེ་བཙུན་དམ་པ་བཞིན་ཡུམ་བཞེས་སྲས་སྐྲུན་གྱི་མཛད་པའང་མ་གནང་། ཡུལ་གྲུ་གཞན་དག་གི་ཆབ་སྲིད་ཤོར་བའི་རྒྱལ་བློན་ལྟར་ཁོང་ཁྲོ་འཁོན་འཛིན་གྱིས་ཅུང་ཟད་ཀྱང་མ་བསླད་པར། སེམས་ཅན་སྤྱི་དང་ལྷག་པར་དུ་རང་གི་གདུལ་བྱར་གྱུར་པའི་དབུལ་ལག་ཡིག་རྨོངས་ཅན་རྣམས་ལ་ཐོག་མར་བརྩེ་བས་གཟིགས། དེ་ཡང་དབུས་གཞུང་དགའ་ལྡན་ཕོ་བྲང་སྔ་མ་ནི་ཤོར། བཙན་བྱོལ་དུ་ཕེབས་ནས་དགའ་ལྡན་ཕོ་བྲང་གི་མཚན་ཙམ་གཞིར་བཟུང་ནས་གསར་འཛུགས་མཛད། བོད་སྤྱི་པའི་མ་འོངས་པའི་མདུན་ལམ་སྒྲུབ་ཐབས་བླ་ན་མེད་པ་ནི། གཞོན་སྐྱེས་རྣམས་ལ་ཤེས་ཡོན་གྱི་སློབ་སྦྱོང་ཉེ་བར་མཁོ་བ་ཉིད་ལ་དགོངས་ཏེ། མཛད་རིམ་གྱི་ཐོག་མར་སློབ་གྲྭ་བཙུགས་ཏེ། གཏན་འཇགས་དང་ཉིན་སློབ་བརྒྱད་ཅུ་གྱ་བཞི་ལས་ཐོན་པའི་སློབ་མ། ད་ལྟ་ལོ་ལྔ་བཅུ་རྩ་གྲངས་མན་ཆད་ཀྱི་མི་མང་ལ་ཡིག་རྨོངས་བསལ་བ་ཙམ་དུ་མ་ཟད། གཞུང་དང་། ཚོགས་པ། སྒེར་བ་བཅས་ཀྱི་ནང་དུ་འཆར་གཞི་འགོད་ཐུབ་པའི་ཤེས་ཡོན་ཅན་གྱིས་ཁྱབ་ཡོད་པ་འདི་ནི། གང་གི་ཐུགས་བརྩེ་བ་ཆེན་པོས་བོད་སྤྱི་ལ་ཕན་པའི་མཛད་རིམ་དང་པོ་ཡིན། དེ་ལ་འགན་འཛིན་རང་གཞུང་ཤེས་རིག་ལས་ཁུངས་ཞེས་བྱ་བ་དེ་ཉིད་བཙུགས། 
	དེ་ནས་རིམ་གྱིས་རྒྱ་བལ་འབྲུག་གསུམ་དུ་བོད་མི་བཙན་བྱོལ་བ་བརྒྱད་ཁྲི་ལྷག་ཡོད་པ་ཚང་མ་ཤོང་བའི་གཞི་ཆགས་ལྔ་བཅུ་ང་གྲངས་བསྐྲུན་ཏེ་འགན་འཛིན་ནང་སྲིད་ལས་ཁུངས་བཙུགས། སྔོན་ཆོས་རྒྱལ་བཀའ་དྲིན་ཅན་མེས་དབོན་རྣམ་གསུམ་གྱི་སྐབས་ནས་བཟུང་སྟེ། ཐོས་བསམ་སྒོམ་གསུམ་ཡ་མ་བྲལ་བར་ད་ལྟའི་བར་དུ་གནས་པ་བོད་བརྒྱུད་ནང་བསྟན་ཞེས་འཛམ་གླིང་ཀུན་ཏུ་ཁྱབ་བཞིན་པ་འདི་དང་། དེ་ལས་སྔོན་ནས་བྱུང་བའི་མེས་པོ་གོང་མའི་ཆོས་རྒྱུན་གཡུང་དྲུང་བོན་ཞེས་ཡོངས་སུ་གྲགས་པ་གཉིས་ལ། རྒྱ་བལ་འབྲུག་གསུམ་སོགས་རྒྱལ་ཁབ་དག་ཏུ་དགོན་པ་ཉིས་བརྒྱ་ཉེར་གཉིས་དང་ཆོས་ཚོགས་བརྒྱད་བརྒྱ་དགུ་བཅུ་ཡོད་པ་ལོ་ངོ་དུ་མའི་སྔོན་ལ་བདག་གིས་ཐོས། དེ་ལ་ལོ་རྒྱུས་ཀྱི་བྱུང་རིམ་ལྟར་བྱས་ན། གཡུང་དྲུང་བོན། སྔ་འགྱུར་རྙིང་མ། ཇོ་བོ་བཀའ་གདམས། གསང་ཆེན་བཀའ་བརྒྱུད།  དཔལ་ལྡན་ས་སྐྱ། རྟག་བརྟན་ཇོ་ནང་། རི་བོ་དགེ་ལྡན་ཏེ་བདུན་ཡོད་པ་ལས། ཇོ་བོ་བཀའ་གདམས་པ་ནི་རི་བོ་དགེ་ལྡན་པར་གྱུར། གཞན་ཡང་ཤངས་པ་བཀའ་བརྒྱུད། བུ་སྟོན་པ། བོ་དོང་པ་བཞི་ལས་སྔ་མ་གསུམ་ནི་ཆོས་རྒྱུན་ཚེན་པོ་རྣམས་སུ་འཐིམ། ཕྱི་མ་ནི་སྟོད་ཕྱོགས་སུ་དགོན་པ་གཅིག་ཙམ་ཡོད་པ་ཐོས། 
	དེ་ཡང་བོད་མ་ཤོར་བའི་སྔོན་རོལ་དུ། ཕྱི་ཕྱོགས་ན་བོད་བརྒྱུད་ནང་བསྟན་ནི། ནང་ཆོས་གཙང་མ་མིན་པ་དང་། ནང་ཆོས་མིན་པར་འདོད་པ་དུ་མ་ཡོད་པ་ནི། སྐད་ཡིག་གཅིག་པུ་བའི་བོད་ཀྱི་མཁས་པ་ཕལ་ཆེར་གྱིས་ཚོར་མེད་པར་མངོན། རྒྱ་ནག་པ་ཁག་ཅིག་གིས་བོད་བརྒྱུད་ནང་བསྟན་ནི། གདོད་མའི་ཆོས་ལུགས་དང་བླ་མའི་ཆོས་ལུགས། སངས་རྒྱས་ཆོས་ལུགས་བཅས་གསུམ་ག་འདྲེས་ཡོད་པས། ནང་ཆོས་གཙང་མ་མིན་པར་འདོད། ཡང་ཁག་ཅིག་གིས། འགྲེལ་བཤད་མང་ཐལ་ཤོར་བས་ཉམས་ལེན་གྱི་གནད་དམ་སྙིང་པོ་མེད་པར་བཤད། ཡང་རང་རེ་སྟོན་པ་གཅིག་གི་རྗེས་འཇུག་པ་གནས་བརྟན་སྡེ་པ་ཤྲཱི་ལང་ཀ་དང་། འབར་མ། ཐེེ་ལན། ཀམ་བྷོ་ཊི་ཡ་བ་རྣམས་ཀྱིས་ཕྱི་རོལ་མུ་སྟེགས་པའི་ཆོས་སུ་འདོད། ཨུ་རུ་སུ་གཙོ་བོ་གྱུར་བའི་ནུབ་ཕྱོགས་པ་དག་གིས་བླ་མའི་ཆོས་ལུགས་སུ་བཤད་དེ། གང་ལྟར་འཛམ་གླིང་ན་བོད་བརྒྱུད་ནང་བསྟན་སངས་རྒྱས་ཀྱི་ཆོས་ཚུལ་གཙང་མ་ཡིན་པར་འདོད་མཁན་ནི་ཤིན་ཏུ་དཀོན། 
	དེ་ལ་༸སྐྱབས་མགོན་ཡིད་བཞིན་ནོར་བུས། ཤར་ཕྱོགས་ཀྱི་ནང་པའི་རྒྱལ་ཁབ་གཙོ་བོར་གྱུར་པའི་འཛམ་གླིང་མི་མང་གི་མིག་ལ་གཟུགས་དང་རྣ་ལ་སྒྲ་བཞིན་དུ། བོད་བརྒྱུད་ནང་བསྟན་ནི་བཅོམ་ལྡན་འདས་ཀྱིས་ཐོག་མཐའ་བར་གསུམ་དུ་བཀའ་ཇི་སྙེད་ཅིག་བསྩལ་པ་རྣམས་ཀྱི་སྙིང་པོ། རིགས་པའི་དབང་ཕྱུག་དག་གིས་དཔྱད་པ་མཐིལ་ཕྱིན་པའི་ཉིང་ཁུ། གྲུབ་པའི་སྐྱེས་བུ་ཀུན་ཀྱིས་ཐུགས་ཉམས་སུ་བཞེས་པའི་བྱིན་རླབས་ཅན། འཕགས་ཡུལ་དཔལ་ན་ལེནྡྲའི་ཆོས་རྒྱུད་དྲི་མ་མེད་པ་ཡིན་པ་རྒྱབ་བརྟེན་གྱི་ལུང་། སྒྲུབ་བྱེད་ཀྱི་རིགས་པ། གསལ་བྱེད་ཀྱི་དཔེ། ངོ་མཚར་བའི་གཏམ་རྒྱུད་དང་བཅས་ཏེ་གསུངས་པ། དེང་སང་ཚང་མ་ཡིད་ཆེས་ཏེ་བོད་བརྒྱུད་ནང་བསྟན་ལ་འཆད་ཉན་སྒོམ་སྒྲུབ་བྱེད་མཁན་མི་རིགས་སྣ་ཚོགས་དང་རྒྱལ་ཁབ་འདྲ་མིན་ནང་དུ་ཁྱབ། 
	ལྷག་པར་དུ་དཔལ་ནཱ་ལནྡྲའི་པཎ་ཆེན་བཅུ་བདུན་གྱི་གཞུང་ལུགས་དང་། གསོལ་འདེབས། ཞལ་ཐང་བཅས་ལ་བརྟེན་ནས་གསལ་བར་མཛད་པས། ནང་ཆོས་གཙང་མ་ཡིན་པའི་ངེས་པ་ལྷག་པར་རྙེད་དོ། གོང་དུ་དྲངས་པའི་གཡུང་དྲུང་བོན་ནི། དཔལ་ནཱ་ལནྡྲའི་ཆོས་རྒྱུན་མིན་ཡང་། དེ་ལ་འབྲེལ་བ་ཡོད་པའམ་དེས་ཤུགས་རྐྱེན་ཐེབས་པ་གང་ལྟར་ན། གཞི་དངོས་པོའི་གནས་ཚུལ། ལམ་བགྲོད་པའི་རིམ་པ། འབྲས་བུ་མངོན་དུ་བྱ་ཚུལ་སོགས་མཚུངས་པས། ཡིག་རྙིང་ཁྲོད་དུ་བོན་པོའི་མཐུ་དང་དམར་མཆོད་ཟེར་བ་ནི། རང་རེའི་གཡུང་དྲུང་བོན་མིན་ལ། དེ་ནི། བདུད་བོན་གྱི་དམར་མཆོད་ལ།།གཤེན་རབ་ནི་མི་དགྱེས་ཏེ།།ཁྱབ་པ་ནི་ཆམ་ལ་ཕབ།།འབྲུ་དཀར་གྱི་གཏོར་མས་བསྐངས།།ཞེས་པ་དེ་ཡིན་པར་མངོན་ནོ།། 

	འདི་དག་ནི་དུས་རབས་ཉི་ཤུ་བའི་ཐོག་མཐའ་བར་གསུམ་དུ་བྱུང་བའི་ལོ་རྒྱུས་གསར་བ་ཡིན། སྔོན་བྱུང་ལ་ཕྱི་ལོདང་བོའི་སྔ་ཕྱི་དེ་ལ་རོ་མན་དམག་དཔོན་ལྗོ་ལ་སེ་རྫར་བྱ་བ་ཞིག་གིས་ཡོ་རོབ་ཚང་མ་དང་ཨ་ཧྥི་རི་ཀའི་དཀྱིལ་བར་དམག་ཐབས་ཀྱིས་བླངས་ཀྱང་ཁོ་གྲོགས་པོ་ལྔས་ལྐོག་གསོད་བྱས། དེས་ཤུགས་རྐྱེན་གྱིས་སྔར་གྷི་རི་སིའི་སློབ་དཔོན་དག་གིས་སྲོལ་བཏོད་པའི་དམངས་གཙོའི་ལམ་སྲོལ་བཟང་པོ་ཡོད་པ་རྣམས་ནུབ་སྟེ། དུས་རབས་བཅོ་ལྔའི་བར་དུ་ཡོ་རོབ་ཆ་ཚང་ཀླ་ཀློའི་ཡུལ་དུ་གྱུར་ཅེས་ཟེར། 
	ཡང་དེའི་སྔོན་ཙམ་ཡིན་ནམ་སྙམ། ཨེ་ལེག་རྫེན་ཊར་ཟེར་བ་ཞིག་གིས་ཡོ་རོབ་ཆ་ཚང་དང་། ལྷོ་ནུབ་ཨེ་ཤ་ཡ་དབང་དུ་བསྡུས་ཏེ། དམག་དཔུང་གི་ཐོག་དྲངས་ནས་རྒྱ་གར་དུ་འབྱོར་ཞིང་། རྒྱལ་པོ་པུ་རུ་ལ་ཟེར་བའི་གླིང་ཆེན་སྟོང་ཕྲག་གཉིས་ཀྱི་དམག་ཡོད་པ་ཞིག་དང་འཐབ་སྟེ་རྒྱལ་པོ་ཕམ། ཁོ་བཟུང་ནས་ད་ཁྱོད་ལ་ཅི་བྱེད་དགོས་ཞེས་དྲིས། རྒྱལ་པོས་དཔའ་ཉམས་ལྡན་པའི་སྒོ་ནས། ཁྱེད་རང་གི་ལུགས་ལྟར་གྱིས་ཞེས་ལན་བརྗོད་པ་ན། ཁོ་དཔའ་བོ་ཡིན་པ་ཚོར་ནས་བློན་གྲས་སུ་བཅུག་ནས་གོ་གནས་རང་འཇགས་བྱས། ཁོ་སླར་ལོག་སྟེ་ཨ་ཧྥི་རི་ཀ་ལེན་འཆར་ཡོད་པ་ལ་རང་ལོ་སོ་བཞིའི་ཐོག་ལམ་དུ་གྲོངས། 
	ཕྱི་ལོ་གཅིག་སྟོང་ཉིས་བརྒྱ་ཙམ་ནས་ཧོར་ཇིང་གར་རྒྱལ་པོས་དཔའ་ངར་ལྡན་པའི་རྟ་དམག་དྲངས་ཏེ་ཤར་རྒྱ་མཚོའི་མཐའ་ནས་ནུབ་ཡོ་རོབ་བར་ལོ་གཅིག་ལ་བགྲོད་དུ་ཡོད་པའི་ས་ཁྱོན་ཆེན་པོ་དབང་དུ་བསྡུས། ཡིན་ན་ཡང་། དཔེར་ན། བོད་ཡུལ་གཅིག་པོར་མདའ་ཤོག་ཞེ་དགུ་ཙམ་བཏང་། དེ་བཞིན་དུ་གཞན་དག་ལ་བཏང་བས། བཏང་བའི་མདའ་ཤོག་རྣམས་ཡུལ་དེ་དང་དེའི་མི་རིགས་དང་རིག་གཞུང་ལ་འཐིམ། དེ་བས་མི་གྲངས་ཉུང་དུ་ཕྱིན་ཏེ། ཁོ་འདས་རྗེས་སུ་རིམ་གྱིས་དཔའ་དང་འཛིན་སྐྱོང་ཇེ་ཞན་དུ་སོང་མཐར། ཨུར་རྒྱ་གཉིས་ཀྱིས་དུམ་བགོས་བྱས། ད་ལྟ་ཕྱི་སོག་གྲངས་ཉུང་མི་རིགས་ཀྱི་རྒྱལ་ཁབ་ཅིག་ཏུ་གྱུར་འདུག། ཏུར་ཀིའི་རྒྱལ་བོ་ཨོ་ཊོ་མན་རིམ་བྱུང་གིས་ཕྱི་ལོགཅིག་སྟོང་ཉིས་བརྒྱ་གོ་གསུམ་ནས་གཅིག་སྟོང་དགུ་བརྒྱ་ཉེར་གསུམ་བར་དུ། ཨེ་ཤ་ཡའི་ནུབ་བརྒྱུད་དང་། ཨ་ཧྥི་རི་ཀའི་བྱང་བརྒྱུད། ཡོ་རོབ་ཤར་བརྒྱུད་བཅས་གླིང་ཆེན་གསུམ་གྱི་སའི་འཛོམས་མཚམས་སུ། ས་ཁྱོན་སྤྱི་ལེ་གྲུ་བཞི་མ་བྱེ་བ་གཅིག་དང་ས་ཡ་ལྔ་ལ་དབང་བསྒྱུར། ཁ་ཆེའི་ཆོས་ལུགས་ཀྱི་རྨང་གཞི་ཇེ་བརྟན་དང་ཡན་ལག་ཇེ་རྒྱས་སུ་གྱུར། སྔོན་ཕྱི་ལོམ་བརྩིས་གོང་གི་ལོ་སུམ་བརྒྱ་ཉེར་གསུམ་ལ། ཨེ་ལིག་ཛེན་ཊར་གྱིས་དབང་སྒྱུར་སྐབས་སུ་ཡུལ་འདིའི་མི་ལ་དཔའ་ངར་བསླབས་ཡོད་ལ། ལྷག་པར་དུ་ཧོར་ཇིང་གར་རྒྱལ་པོས་དྲག་པོའི་དཔུང་ཤུགས་ལ་བརྟེན་ནས། ཨེ་རན་དང་ཨེ་རག་སོགས་སུ་དབང་སྒྱུར་བྱས་པའི་སྐབས་སུ་དཔའ་ངར་འཕར་མ་ཐོབ་སྟེ། ཚུར་རྒོལ་འགོག་པ་ཙམ་དུ་མ་ཟད། ཕར་རྒོལ་གྱི་ནུས་སྟོབས་རྒྱས་ཏེ། འཕགས་ཡུལ་དང་། གསེར་གླིང་། ཟ་ཧོར་རྒྱལ་ཁབ་སོགས་ལ་བལྟས་ན་ཤིན་ཏུ་གསལ། 
	དེང་སང་ཡང་སྟོབས་ཆེན་ཨ་མེ་རི་ཀ་ལ་དགྲ་ཟླ་འགྲན་རྒོལ་བྱས་ནས་ལོ་ངོ་མང་ཙམ་སོང་། མ་འོངས་པར་མཇུག་བསྐྱང་བར་ངེས་སོ། །དུས་རབས་བཅོ་བརྒྱད་པའི་ནང་དུ་ཏུར་རྒྱལ་གྱིས་མི་གྲངས་བྱེ་བ་བརྒྱད་ལྷག་བཀུམས། ཕྱི་ལོགཅིག་སྟོང་དགུ་བརྒྱ་བཅུ་གཅིག་ལོར་ཡང་བྱེ་བ་གཉིས་དང་ས་ཡ་ལྔ་ཙམ་མངགས། ཡང་། བཟང་ཕྱོགས་ཀྱི་ཆ་ཡོད་པ་ནི། ད་ལོའི་བལ་ཡུལ་ལ་ས་ཡོམ་གྱི་གོད་ཆག་ཚབས་ཆེན་བྱུང་སྐབས་སུ་སྒེར་གྱི་སྐྱོབ་གསོ་ཞལ་འདེབས་ཆེ་ཤོས་དག་ནི་ཁ་ཆེའི་འབྱོར་ལྡན་ཆོས་པ་འགའ་ཡིན་ནོ། །
	ཏུར་ཀིའི་རྒྱལ་པོ་ཨོ་ཊོ་མན་གྱིས་ཡོ་རོབ་རིག་གསར་ལ་འགྲན་མ་བཟོད་པར་གཅིག་དགུ་ཉེར་གསུམ་ལོར་མགོ་མཇུག་བསྒྱུར་ཏོ། །བཤད་མ་ཐག་པའི་རྒྱལ་པོ་འདི་བཞི་ནི། ཨེ་ཤ་ཡ་དང་། ཡོ་རོབ། ཨ་ཧྥི་རི་ཀ་བཅས་འཛམ་གླིང་རྙིང་པའི་གླིང་ཆེན་གསུམ་ལ་དམག་ཐབས་ཀྱི་གྲགས་པ་ཆེ། དེའི་རྗེས་དུས་རབས་བཅོ་ལྔ་ནས་སླར་ཡོ་རོབ་ཡར་རྒྱས་སུ་ཕྱིན་ཏེ། གླིང་འཚོལ་དུ་གྲུ་སྐྱོད་པ་དུ་མ་རྒྱ་མཚོའི་ཕྱོགས་ཀུན་ཏུ་སོང་། ཕྱི་ལོ་གཅིག་བཞི་གོ་གཉིས་ལོར་ཁོ་ལམ་བྷ་སི་ཟེར་བ་ཨ་མེ་རི་ཀའི་གླིང་། གོ་བརྒྱད་ལོར་ཝ་སི་ཁོ་ཊ་གྷ་མ་རྒྱ་གར། གཅིག་དྲུག་ཞེ་གཉིས་ལོར་ཨ་བྷེལ་ཊ་སི་མན་ཟེར་བ་ཞིག་ཨོ་སི་ཊི་ལི་ཡའི་ལྷོ་ཕྱོགས་གླིང་ཕྲན་ཊ་སི་མེ་ནི་ཡ་ལ་འབྱོར། ཕྱི་ལོ་གཅིག་ལྔ་སོ་གཉིས་ལོར་སི་པན་གྱི་བཙན་འཛུལ་པས། ལྷོ་ཨ་མེ་རི་ཀའི་ཨིན་ཁ་སི་ཞེས་པའི་རྒྱལ་ཁབ་རྩ་གཏོར་བྱས། 

	སྤྱི་ལོའི་སྔོན་ལོ་དྲུག་བརྒྱའི་སྐབས་སུ་བདག་ཅག་གི་སྟོན་པ་ཐུབ་པའི་དབང་བོ་འཕགས་ཡུལ་ལུམྦི་གནས་སུ་སྐུ་བལྟམས། དེང་སང་བལ་ཡུལ་གྱི་ཁོངས་སུ་གཏོགས། རྗེས་འབྲང་ཨེ་ཤ་ཡའི་རྒྱལ་ཁབ་བཅུ་བདུན་ཙམ་གྱི་ནང་དུ་མི་གྲངས་དུང་ཕྱུར་ལྔའམ་དྲུག་ཙམ་ཡོད་པ་ཐོས།མང་ཆེ་བ་རྒྱ་རིགས་ཡིན་པས་རྒྱ་མཐོང་ཚད་ལ་དགྲ་རུ་འཛིན་མི་རུང་། ནུབ་ཕྱོགས་རྒྱལ་ཁབ་མང་པོའི་ནང་དུ་ནང་པ་གསར་བ་ཅི་ཙམ་ཡོད་པ་སྡོམ་གྲངས་ལ་མཐོང་ཐོས་མ་བྱུང་།བསྟན་པ་འདི་ཆུང་བ་ཁྱིམ་གྱི་བཟའ་ཚང་ནས་བཟུང་ཆེ་བ་འཛམ་བུ་གླིང་གི་བར་དུ་ཞི་བདེ་སྒྲུབ་པའི་ཐབས་ལམ་ཚང་ལ་མ་ནོར་བ་ཡོད་པ་ནི། གཞོན་ནུ་རྣམས་ཀྱིས་ངེས་པར་དུ་ཚོར་དགོས། རྒྱལ་བའི་བཀའ་འགྱུར་ལ་བོད་བརྒྱ་དང་པཎ་གྲུབ་ཀྱི་བསྟན་འགྱུར་ལ་བོད་ཉིས་བརྒྱ་ཉེར་ལྔ་དང་། རང་རེའི་གངས་ཅན་པའི་གསར་རྙིང་བོན་གསུམ་གྱི་མཁས་གྲུབ་རྣམས་ཀྱིས་མཛད་པའི་གསུང་འབུམ་གཏོར་ཆོས་དང་བཅས་པ་བོད་ཅི་ཙམ་ཡོད་པ་མ་ཤེས་མོད། འོན་ཀྱང་ཕྱི་རྒྱལ་བ་ཞིག་གིས་བོད་ཆིག་ཁྲི་བདུན་སྟོང་ཙམ་གློག་ཀླད་དུ་བཅུག་ཟེར་བ་ཞིག་གསར་ལམ་ནས་ཐོས། ཡིན་སྲིད་མཁས་པ་བོ་དོང་ཕྱོགས་ལས་རྣམ་རྒྱལ་གཅིག་པོ་ལ་བོད་བརྒྱ་དང་སུམ་ཅུ་ཙམ་ཡོད་པ་དངོས་མཇལ་དང་། ད་དུང་ལག་འབྱོར་མ་བྱུང་བ་ཡང་ཡོད་པར་བཤད། 
	རྒྱ་ཡིག་ཏུ་བཀའ་འགྱུར་ལ་བོད་དྲུག་བརྒྱ་ཙམ་ཡོད་པ་ཐོས་ལ། མཁས་གྲུབ་རྣམས་ཀྱི་གསུང་འབུམ་དེ་ལས་མང་བ་ཡོད་ངེས། བོད་ཡིག་གི་གསུང་འབུམ་ཁྲོད་དུ་དཔལ་ལྡན་ཆོས་རྗེ་ལ་སོགས་པའི་སོག་རིཊ་སྐྱེས་བུ་དམ་པ་རྣམས་ཀྱི་གསུང་འབུམ་ཡང་ཡོད། འདི་དག་ཐམས་ཅད་ཀྱི་བརྗོད་བྱ་བསྡུས་ན་ལྟ་བ་རྟེན་འབྱུང་དང་། སྤྱོད་པ་འཚེ་བ་མེད་པ་ཉིད་ལ་གཞོལ་བས། འཛམ་གླིང་ཞི་བདེ་ལ་ཤིན་ཏུ་ཕན་པའི་རང་བཞིན་ཡིན་ལགས། བདག་ཅག་གི་སྟོན་པ་འཇིག་རྟེན་དུ་མ་བྱོན་གོང་ལོ་སུམ་ཅུ་ཡས་མས་ཀྱི་གོང་དུ། དཔལ་ནཱ་ལནྡྲ་ནས་རླངས་འཁོར་ཆུ་ཚོད་གཉིས་ཙམ་ཕྱིན་པའི་སར། གཅེར་བུ་བའི་སྟོན་པ་མ་ཧཱ་ཝི་ར་ཞེས་བྱ་བ་འཁྲུངས། ཁོང་གི་ལུགས་ལ་རྒྱུ་འབྲས་རྟེན་འབྱུང་ཁས་ལེན་པས་འབུ་སྲིན་ཕྲ་མོའི་སྲོག་ལའང་འཚེ་བ་མི་བྱེད་ལ། དེ་བས་འཛམ་གླིང་ཞི་བདེ་ལ་ཕན་ནའང་གསང་ཁེབས་ཙམ་ཡང་མི་མནབ་པར། སྤྱོད་པ་གཙང་ཐལ་ཤོར་བས་རྗེས་འབྲང་བ་ཤིན་ཏུ་ཉུང་། དེ་བས་གྲང་རེག་ཅན་གྱི་ཡུལ་དུ་ཁྱབ་དཀའ། འཇིག་རྟེན་བཀོད་པ་པོ་ཁས་མི་ལེན་ནའང་། གང་ཟག་རང་རྐྱ་ཐུབ་པའི་རྫས་ཡོད་ཀྱི་བདག་ཁས་ལེན་པས་ནང་པ་མིན་ནོ། །
	དེང་སང་གི་ཕྱི་ལོ་བརྩི་ལུགས་འདི་ནི་ཡེ་ཤུའི་ཆོས་ལུགས་ཀྱི་སྟོན་པ་ཡེ་ཤུ་མ་ཤེ་ཀ་འཁྲུངས་ལོ་ཡིན། འདི་ནི་འཛམ་གླིང་སྤྱི་ལ་ཁྱབ་པས་སྤྱི་ལོ་ཟེར་ཞིང་། ཡང་ཕྱི་རྒྱལ་གྱི་ལོ་ཚིགས་ཡིན་པས། བཙན་བྱོལ་བོད་ཀྱི་གཞུང་ཚོགས་སྒེར་གསུམ་གྱིས་ཕྱི་ལོ་ཞེས་བཀོད་འདུག། སྟོན་པ་འདིའི་འཁྲུངས་ཡུལ་ནི། ལྷོ་ནུབ་ཨེ་ཤ་ཡའི་རྒྱལ་ཁབ་ཨི་རྫི་རལ་གྱི་རྒྱལ་ས་རྗེ་རུ་ས་ལམ་ཞེས་བྱ་བ་ཡིན་ཞིང་། འདི་ཁ་ཆེའི་སྟོན་པ་མུ་ཧཱ་མན་གཤེགས་ཡུལ་ཡང་ཡིན་པར་བཤད། 
	ཡེ་ཤུའི་ཆོས་ལུགས་ཀྱི་རྗེས་འབྲང་པ་ནི། ཡོ་རོབ་དང་། ཨ་རི་ལྷོ་བྱང་། ཨོ་སི་ཊི་ལི་ཡ་སོགས་སྟོབས་ལྡན་རྒྱལ་ཁབ་ཐམས་ཅད་དང་། ཨ་ཧྥི་རི་ཀའི་བྱང་བརྒྱུད་དང་ལྷོ་ནུབ་ཨེ་ཤ་ཡའི་ཡུལ་གྱི་ཁ་ཆེ་ཁོ་ནའི་རྒྱལ་ཁབ་ཁ་ཤས་མ་གཏོགས། འཛམ་གླིང་གི་རྒྱལ་ཁབ་ཚང་མའི་ནང་དུ་ཁྱབ། དད་ལྡན་མི་གྲངས་ཐེར་འབུམ་གཅིག་དང་ཕྱེད་ཀ་ཙམ་ཡོད་པ་དེབ་དུ་གསལ། དེ་ལ་ཡེ་ཤུ་རྙིང་མ་དང་གསར་མ་གཉིས་ཡོད་ཅིང་། དེ་ལའང་ནང་གསེས་མི་འདྲ་བ་དུ་མ་ཡོད་པར་མངོན། རྙིང་མ་ནི་ཅུང་སྒམ་པའི་རྣམ་པ་དང་ཆོས་ལུགས་གཞན་དང་ཚན་རིག་ལ་ཞིབ་འཇུག་མི་བྱེད་པར་རང་ལུགས་གཙོ་བོར་འཛིན་ཅིང་། ཝེ་ཊི་ཁན་དུ་བཞུགས་པའི་བླ་ཆེན་པོབ་ཀྱི་ཕྱོགས་གཏོགས་པ་རྣམས་ཡིན། གསར་མ་ནི། ཡེ་ཤུའི་བླ་མ་རྣམས་ཀྱི་གསང་བ་འཆལ་སྤྱོད་དང་། ལྐོག་ཟ་རུལ་སུངས་སོགས་ཡེ་ཤུའི་གསུང་རབ་བྷ་ཡེ་བྷལ་དང་མི་མཐུན་པའི་ཉེས་སྐྱོན་ཐམས་ཅད་ཐེར་འདོན་མཛད་པ་བོ་མ་ཊིན་ལུ་ངྷར་ཁིང་གི་རྗེས་འབྲང་བ་ཡིན། ཨ་མི་རི་ཀའི་མི་གྲངས་བརྒྱ་ཆ་ལྔ་བཅུ་ང་གཉིས་ཙམ་འདིའི་ཕྱོགས་ཡིན། གཉིས་ཀའི་བར་ལ་མི་མཐུན་པའི་རྣམ་པ་རྒྱུན་ལྡན་དུ་ཡོད་ཀྱང་གསུང་རབ་བྷ་ཡེ་བྷལ་གཅིགས་སུ་འཛིན་པ་གཅིག་མཚུངས་ཡིན། 
	སྐྱེ་བ་སྔ་ཕྱི་མི་འདོད་ལ། སྣོད་བཅུད་ཐམས་ཅད་དཀོན་མཆོག་གིས་བཀོད་པ་ཡིན་པས། བཀོད་པའི་འགྲོ་བ་མི་ལ་བྱམས་དང་སྙིང་རྗེ། བཟོད་སྒོམ་དང་ཆོག་ཤེས། ལྷག་པར་དུ་དབང་བོ་སྐྱོན་ཅན་དང་དྭ་ཕྲུག། དོར་ཕྲུག དབུལ་བོ་ཉམ་ཐག། ནད་པ་ནད་མ་བཅས་ལ་དངུལ་རོགས་དང་ཞབས་ཞུ་བསྒྲུབ་རྒྱུ་ནི། ཡེ་ཤུའི་ཆོས་ལུགས་པའི་ཉམས་ལེན་གཙོ་བོ་ཡིན། དེང་སང་འཛམ་གླིང་གི་ཉམ་ཐག་ཡུལ་གྲུ་ཀུན་ཏུ་ཕྱིན་ནས། དབུལ་བོ་ལ་ཟས་སྐོམ། ཡིག་རྨོངས་ལ་སློབ་གྲྭ། ལས་མེད་ལ་ལག་རྩལ་སློབ་པ་སོགས་རང་ལུགས་འཛམ་གླིང་ཀུན་ལ་སྤེལ་བཞིན་ཁྱབ་བཞིན་པ་ཡིན། 

	གཞན་ཡང་འཛམ་གླིང་གང་སར་གདོད་མའི་མི་རིགས་དག་ལ་ཆོས་ལུགས་ཀྱི་ལྟ་གྲུབ་གཞུང་བཤད་མེད་ནའང་། ལྷ་ཀླུ་གཞི་བདག་དང་ཉི་མ་ཟླ་བ་སོགས་ལ་སྐྱབས་འཛིན་མཁན་ཡོད་པ་དང་། གོང་དུ་བཤད་པ་དེ་དག་ཐམས་ཅད་སྡོམ་ན། འཛམ་གླིང་ཡོངས་ལ་ཆོས་དད་ཅན་གྱི་མི་གྲངས་ཐེར་འབུམ་དྲུག་ཙམ་ཡོད་པ་དང་། ཆོས་ཁས་མི་ལེན་པའམ་ཆོས་ལ་ངོ་རྒོལ་བྱེད་མཁན་གྱི་མི་གྲངས་ཐེར་འབུམ་གཅིག་ཙམ་ཡོད་པར་གསུངས། དེ་ལས་ཆོས་དད་ཡོད་པ་རྣམས་ལ་སེམས་གུ་ཡངས་ཤིང་བག་ཕེབས་ཀྱི་ངང་ལ་གནས་པ་དང་སེམས་དགའ་ཞིང་ཚིམ་པའི་རྣམ་པ་ཅན་དུ་ཡོད། ཆོས་དད་མེད་པ་རྣམས་ནི་ནོར་ཕོངས་གྲོགས་བྲལ་གྱི་སྐབས་སུ་ཡ་ང་ཞིང་ཡིད་སྐྱོ་བའི་ངང་ནས་འཚོ་དགོས་པས་སྡུག་བསྔལ་བའོ། །
	ཆོས་དེ་ཡང་ཉམས་ལེན་ཚུལ་བཞིན་དུ་བྱེད་ན་བདེ་སྐྱིད་སྒྲུབ་པའི་ཐབས་ཡིན་མོད། འོན་ཀྱང་འགའ་ཞིག་ཆོས་ཁ་ལ་ཁྱེར་ནས་མཐོན་པོ་ལ་དབུ་སྐོར། དམའ་བ་ལ་གཉའ་གནོན། མི་མང་ལ་བཤུ་བཞོག། ཆབ་སྲིད་ཀྱི་ལག་ཆ་ལྟ་བུར་བཟུང་ནས། ཕུ་དཀྲུག་མདའ་དཀྲུག་བྱེད་པ་དང་། ལྷག་པར་དུ་ཆོས་ལུགས་ཆེན་པོ་དག་གིས་ལྟ་གྲུབ་ཀྱི་ཞེན་ཁོག་བཟུང་སྟེ། ཆོས་དམག་དང་ཐར་དམག་གི་མིང་བཟུང་ནས་ཆོས་དོན་གཡུལ་འགྱེད་ཅེས་བྱ་བའི་རྒྱུན་ལྡན་དམག་འཁྲུག་ཕྱི་ལོགཅིག་སྟོང་རེ་དགུ་ནས་འགོ་བཙུགས་ནས་ད་ལྟའི་བར་དུ་འགལ་ཟླ་འདུམ་འགྲིག་གི་ཞི་གྲོས་ཚད་ལྡན་ཞིག་བྱུང་མེད་པར་མངོན། 
	དེ་མིན་ཆོས་ལུགས་ཕན་ཚུན་བར་ལ་མ་མཐུན་པའི་དཀའ་ངལ་མང་དུ་བྱུང་ཡོད་པ་ལོ་རྒྱུས་རྣམས་སུ་གསལ། གོང་དུ་བཤད་པའི་སྲིད་དོན་དམག་འཁྲུག་དང་། སྐབས་འདིར་བཤད་མ་ཐག་པའི་ཆོས་དོན་གཡུལ་འགྱེད་འདི་དག་འཛམ་གླིང་མི་མང་གི་བདེ་འཇགས་ལ་རྟག་ཏུ་གནོད་པས། དམག་ཆེན་གཉིས་པ་མཇུག་བསྒྲིལ་མཚམས་སུ་འཛམ་གླིང་སྤྱི་ལ་གཟིགས་རྟོག་ཡོང་ཕྱིར་མཉམ་འབྲེལ་རྒྱལ་ཚོགས་བཙུགས། དེའི་རྗེས་ཞེ་དགུའི་ལོར་ཡོ་རོབ་ལ་བལྟ་བའི་ཆེད་དུ་བྱང་རྒྱ་མཚོའི་ཆིངས་དོན་སྒྲིག་འཛུགས་བཙུགས་ཏེ་རེ་ཞིག་ཞི་འཇམ་དུ་སོང་། ཡིན་ན་ཡང་། འཁོན་འཛིན་ཀྱི་ན་ཚ་ནི་མྱུར་དུ་གསོ་དཀའ་བའི་ནད་གཞི་ཞིག་ཡིན་པ་སྨོས་མ་དགོས། 
	ད་ལྟ་ཡིན་ནའང་འཛམ་གླིང་གི་གླིང་ཆེན་གཞན་དང་མི་འདྲ་བར། ཤར་ཨེ་ཤ་ཡའི་གླིང་ཆེན་འདིའི་མཐའ་ཐམས་ཅད་ཨ་མེ་རི་ཀའི་དམག་དཔུང་གིས་བསྐོར། གནམ་གྲུའི་འབབ་ཐང་གིས་བཀང་། མཚོ་གྲུའི་ས་ཚིགས་ཀྱིས་ཁྱབ། མཚོན་ཆའི་བང་མཛོད་ཀྱིས་གཏམས། འཕུར་མདའི་རྣོ་དབལ་གྱིས་གཟས་ནས་ཡོད་པའི་སྐབས་འདི་དང་། གཞན་ཡང་ཧི་མ་ལ་ཡའི་སྟོད་སྨད་ཉིན་སྲིབས་ཀུན་ན་དམག་དོན་སྟ་གོན་ལ་རེམ་བཞིན་པའི་གཉན་འཕྲང་ཅན་གྱི་དུས་ཚོད་འདི་ལ། བརྩེ་ཆེན་གཏེར་གྱི་མངའ་བདག་༸སྐྱབས་མགོན་ཡིད་བཞིན་ནོར་བུའི་ཐུགས་བརྩེ་བ་ཆེན་པོའི་ངང་ནས། འཛམ་གླིང་ཤར་ནུབ་ལྷོ་བྱང་གི་ཡུལ་གྲུ་ཀུན་ཏུ་ཞབས་ཀྱིས་བཅགས་ཏེ། ཆོས་སྲིད་ཀྱི་གྱོད་རྙིང་འདུམ་འགྲིག་དང་། གྱོད་གསར་སྔོན་འགོག། ཕན་ཚུན་འཆམ་མཐུན་གྱི་བསླབ་བྱ་ལོ་ངོ་བཞི་བཅུ་ལྷག་ལ་གནང་། དེའི་བཀའ་དྲིན་གྱིས་དམག་ཆེན་གཉིས་པ་ལས་ཐུ་བའི་ཆ་རྐྱེན་འཛོམས་ཀྱང་ཕན་ཚུན་བཟོད་སྒོམ་དང་བརྩི་འཇོག་ཡོད་པའི་རྣམ་པ་འདི་བྱུང་། བསླབ་བྱའི་དཔེ་ཆ་དབྱིན་ཡིག་སོགས་སྐད་ཡིག་བཅུ་བདུན་དང་། དེབ་སྟོང་གཅིག་སྟོང་བརྒྱ་དང་བཅུ་གསུམ། འོད་སྡེར་སོགས་སུ་ཆུ་ཚོད་སྟོང་ཕྲག་ཁ་ཤས་ཡོད་ཅིང། སྤྱིར་ན་སྐད་ཅིག་དྲུག་ཅུའི་ནང་དུ་བཀའ་སློབ་ཡོད་པར་ཐོས་མོད་ཡོངས་རྫོགས་ཀྱི་གྲངས་ཀ་ཡིན་མིན་མ་ཤེས་ལགས། 
	སྤྱིར་འཛམ་གླིང་ན་སྐད་ཡིག་སྟོང་ཕྲག་བདུན་ཙམ་ཡོད་ཀྱང་རིམ་གྱིས་ཉམས་ཏེ། དེང་སང་སྟོང་ཕྲག་བཞི་ལས་མེད་པར་བཤད། བོད་ཡིག་དང་དབྱིན་ཡིག་ལས་སྐད་ཡིག་གཞན་དུ་བསྒྱུར་བའི་པོད་གྲངས་ཅི་ཙམ་ཡོད་པ་ད་སྔ་མངོན་མཐོང་ཚོད་དཔག་གི་ཡུལ་དུ་མ་གྱུར། གློག་གི་རྦ་རླབས་བརྒྱུད་ནས་འཛམ་གླིང་གི་ཡུལ་གྲུ་ཀུན་ཏུ་ཁྱབ་ཡོད་པ་ནི་སྨོས་མ་དགོས་སོ། །
	དེ་ལྟ་བུའི་འཛམ་གླིང་ཀུན་ཏུ་ཁྱབ་པའི་བསླབ་བྱའི་སྙིང་བོ་ནི། འཛམ་གླིང་ཞི་བདེ་ཉིད་ལ་དགོངས་ཡོད། དེ་ཡང་ས་བཅད་གསུམ་དུ་བསྡུས་ཏེ་བཤད་ན་སྟབས་བདེ་བས། དང་བོ་འཇིག་རྟེན་ཡ་རབས་དང་བྱམས་བརྩེ། གཉིས་པ་ཆོས་ལུགས་འཆམ་མཐུན། གསུམ་པ་རང་གཞན་གཉིས་ཕན་ནོ། །དང་བོ་འཇིག་རྟེན་ཡ་རབས་དང་བྱམས་བརྩེ་ནི། དེ་ཡང་༸སྐྱབས་མགོན་ཡིད་བཞིན་ནོར་བུའི་ཞལ་ནས། སྐྱེ་བ་སྔ་ཕྱི་དང་ལས་རྒྱུ་འབྲས་བཤད་རུང་མ་བཤད་རུང་། བདག་པས་གཞན་གཅེས་པའི་བསམ་བློ་གཞི་ལ་བཞག་པའི་ཐོག་ནས་འབད་བརྩོན་བྱས་ན་ཕན་ཐོགས་ཡོང་ཐུབ་ཀྱི་རེད། ཐབས་ཤེས་མུ་མཐུད་ཡུན་བསྲིངས་བྱས་པ་ཡིན་ན་དངོས་གནས་མི་སྡེའི་སྤྱི་ཚོགས་ཞི་བདེ་བག་ཕེབས་ཡོད་པ་ཞིག་ཏན་ཏན་འགྲུབ་ཀྱི་རེད་བསམ་གྱི་འདུག། ཅེས་འདི་ནི་འཛམ་གླིང་གི་མི་རིགས། རུས་རྒྱུད། ཚོ་བ། ལུང་ཚན། རྒྱལ་ཁབ་ཕན་ཚུན་བར་རིམ་གྱིས་ཞི་བདེ་བག་ཕེབས་ཡོང་བའི་དགོངས་གཞི་ཉིད་ཡིན། དེ་ཡང་༸སྐྱབས་མགོན་ཡིད་བཞིན་ནོར་བུས་ཞལ་བདེ་བོ་ཚིག་སྙན་མོ་བརྗོད་པ་ལྟ་བུ་མ་ཡིན་པར། དང་བོ་རང་གི་མི་མང་དབུལ་ལག་ཡིག་རྨོངས་ཅན་ལ། མི་རིགས་སྐད་ཡིག་མི་གཅིག་པའི་ཡུལ་གྲུ་ཞིག་ཏུ་གཞོན་སྐྱེས་རྣམས་ལ་སློབ་གྲྭ། གྲྭ་བཙུན་རྣམས་ལ་དགོན་པ། མི་མང་རྣམས་ལ་གཞི་ཆཊ། རྒན་རྒོན་རྣམས་ལ་རྒན་གསོ་ཁང་། ནད་པ་རྣམས་ལ་སྨན་ཁང་། གསར་འབྱོར་རྣམས་ལ་སྣེ་ལེན་ཁང་བཙུགས་པ་སོགས་བདག་ལས་གཞན་གཅེས་ཀྱི་ཉམས་བཞེས་རིམ་པ་དང་བོ་དེ་ཡིན། དེ་ནས་རང་གི་མི་རིགས་ཙམ་མ་ཟད། འཛམ་གླིང་གི་ཉམ་ཐག་ལ་ཕན་པའི་བསླབ་བྱ་དང་གནང་སྦྱིན་མཛད་པ་དཔེར་ན། ཞི་བདེ་གཟེངས་རྟགས་ཀྱི་བྱ་དགའི་དངུལ་ཕྱེད་ཀ་ལྷོ་ཨ་ཧྥི་རི་ཀའི་མི་མང་འཚོ་ཞན་ཉམ་ཐག་ལ་གནང་། དེའི་འཕྲོ་མའི་ཕྱེད་ཀ་རྒྱ་གར་གྱི་མཛེ་ཅན་གསོ་སྐྱོང་ཁང་ཞིག་ལ་བསྟབས། དེའི་འཕྲོ་མ་རང་གི་ཆོས་རིག་འཛིན་སྐྱོང་གི་ཐེབས་རྩར་བཏང་། 
	མདོར་ན་མི་བདག་མེད་ཉམ་ཐག་རེ་རེ་ལའང་རྒྱང་གཟིགས་མཛད་འདུག་པ་དཔེར་ན། ངའི་མིག་སྐྱོ་པོ་ཡིན་པ་གསན་ཏེ་ཉིས་སྟོང་གསུམ་ལོའི་སྤྱི་ཟླ་བརྒྱད་པའི་ཚེས་སོ་གཅིག་ཉིན་གྱི་དགོང་དྲོ་ཆུ་ཚོད་བདུན་པར་ཆོས་གྲོགས་དགེ་བློ་བཟང་དོན་ལྡན་ཕེབས་ཤིང་། ཁོང་གིས་ཁྱེད་ལ་གཏམ་སྙན་ཞིག་ཞུ་རྒྱུ་ཡོད། དེ་ཧ་ཅང་གཏམ་སྙན་རེད། སང་ཉིན་ཆུ་ཚོད་དང་བོ་དང་ཕྱེད་ཀའི་ཐོག་གཟིམ་ཆུང་མཇལ་ཁ་ཡོད་པ་མཆོད་དཔོན་བཀྲ་ཤིས་ལགས་ཀྱིས་ང་ལ་ལན་བསྐྱལ་སོང་། སང་ཉིན་ཆུ་ཚོད་མ་འགྱངས་པ་གྱིས་གསུངས། ཕྱི་ཉིན་དུས་ཐོག་ཏུ་མཇལ་ཁ་ལེགས་པར་ཐོབ། དེ་ནས་བཟུང་ད་ལྟའི་བར་དུ་ཕྱི་འབྱོར་བའི་བདེ་སྐྱིད་དང་། ནང་བསམ་པའི་བདེ་སྐྱིད་གཉིས་ཟུང་དུ་འབྲེལ་བའི་སྐལ་བ་ཡོངས་སུ་སྨིན། སྤྱིར་ཁོང་གིས་མི་ཉམ་ཐག་ལ་བརྩེ་གཟིགས་ཉམས་བཞེས་རྟག་ཏུ་མཛད་པའི་གྲགས་སྙན་དང་བྱེད་རྐྱེན་ཀུན་ཏུ་ཁྱབ་པས། དེང་འདིར་འཛམ་གླིང་གི་རྒྱལ་ཁབ་དང་ཚོགས་པ། སྒེར་པ་ཡར་རྒྱས་ཅན་རྣམས་ཀྱིས་འབྱུང་བའི་གནོད་སྐྱོན་དང་། ནད་མུག་འཁྲུག་གསུམ། འཚོ་ཞན་ཉམ་ཐག་ལ་རོགས་རམ་གྱི་བྱ་བ་བཟང་བོ་ལོ་རེ་ནས་ལོ་རེར་ཇེ་ལེགས་སུ་འགྲོ་བཞིན་པའི་དགེ་མཚན་མཐོང་ཆོས་སུ་གྲུབ་བོ།། 
	གཉིས་པ་ཆོས་ལུགས་འཆམ་མཐུན། ཆོས་ལུགས་སྤྱི་དང་བྱེ་བྲག་ལ་འཆམ་མཐུན་མེད་ན། འཛམ་གླིང་ཞི་བདེ་དང་ཡུལ་ལུང་བདེ་འཇགས་ཀྱི་གོ་སྐབས་བཟང་བོ་ཡོང་དཀའ་བས། ༸སྐྱབས་མགོན་ཡིད་བཞིན་ནོར་བུའི་ཞལ་ནས། ཆོས་ལུགས་ཀྱི་དབུ་ཁྲིད་རྣམ་པ་བཤད་སྟེགས་གཅིག་གི་ཐོག་ཡང་ཡང་འཛོམས་ནས་ཉམས་ལེན་གྱི་གནད་འགག་ཉམས་མྱོང་རྣམས་སྤེལ་རེས་གནང་དགོས་པ་དང་། དེ་བཞིན་དུ་མཁས་པ་ཚོ་མཉམ་འཛོམས་ཀྱིས་ཕན་ཚུན་བར་མཐུན་པ་མཉམ་སྡེབས་དང་། མི་མཐུན་པ་སོར་བཞག་གིས་རྩ་དོན་ཐོག་གོ་བསྡུར་དང་། གནས་ཚུལ་ལ་ཉམས་ཞིབ་གནང་དགོས། ཕན་ཚུན་གྱི་དགོན་པ་ལྷ་ཁང་ཁག་ལ་གནས་མཇལ་གྱིས་མཚོན་པའི་འགྲོ་འོང་གི་འབྲེལ་བ་མང་དུ་གཏོང་ཐུབ་པ་དགོས། 
	དེ་ལྟར་བྱུང་ན་རྒྱ་ཆེའི་མི་མང་གིས་ཆོས་ལུགས་ཁག་ལ་རང་བཞིན་བལྟ་ཚུལ་བཟང་དུ་སོང་སྟེ་རྩ་བའི་སྤྱི་ཚོགས་ཀྱི་འབྲེལ་བའི་གནས་སྟངས་ལ་ཕན་རླབས་ཧ་ཅང་ཆེན་པོ་ཡོང་ངེས་ཡིན། ཞེས་གསུངས་པ་འདི་དག་ནི། འཛམ་གླིང་གི་ཆོས་ལུགས་པ་ཚང་མས་རང་རང་གི་ལྟ་གྲུབ་གཙོ་བོར་མི་འཛིན་པར། ཐུན་མོང་གི་ཉམས་ལེན་བྱམས་པ་དང་། སྙིང་རྗེ། གཞན་ཕན། བཟོད་སྒོམ། ཆོག་ཤེས་སོགས་ལ་བརྟེན་ནས། ད་ལྟའི་མི་མང་ཐེར་འབུམ་བདུན་དང་། དུས་རབ་ཉེར་གཅིག་པའི་མཇུག་ཏུ་མི་མང་ཐེར་འབུམ་ཆེན་པོ་གཅིག་ལ་སླེབས་ངེས་ཡིན་པར། དེ་དག་གི་ཞི་བདེ་བག་ཕེབས་ཀྱི་མདུན་ལམ་ལའང་ད་ལྟ་ནས་དགོངས་པ་བཞེས་བཞིན་པ་ལགས། 
	ཡང་དགོངས་པ་བཞེས་པ་དང་བཀའ་སློབ་གནང་བ་ཙམ་མ་ཡིན་པར། གླིང་ཆེན་དྲུག་གི་རྒྱལ་ཁབ་གང་དུ་ཞབས་ཀྱིས་བཅགས་ན། ཡུལ་དེ་གའི་ཆོས་ལུགས་རིས་མེད་ཀྱི་བླ་མ་དང་གནད་ཡོད་ཤེས་ལྡན་རྣམས་དང་ལྷན་ཅིག་ཏུ་བགྲོ་གླེང་གནང་བ་དང་། ལྷ་ཁང་དག་ཏུ་སྨོན་ལམ་གསོལ་འདེབས་མཉམ་དུ་མཛད་པའི་འབྲས་བུ་བཟང་པོའི་མཐུ་ལས། དེང་སང་ཆོས་དོན་གཡུལ་འགྱེད་ཀྱི་དམག་འཐབ་འཇིགས་སུ་རུང་བ་དེ་དག་རེ་ཞིག་ངལ་གསོའི་གོ་སྐབས་ཐོབ་བོ།། 
	བྱེ་བྲག་ཏུ་རང་རེའི་གངས་ཅན་པའི་ཆོས་རྒྱུན་བོན་རྙིང་བཀའ་ས་ཇོ་དགེ་དྲུག་དང་བོ་དོང་བ་བཅས་ཡོད་པ་ཚང་མ་ཐོག་མའི་འགོ་འཛུགས་སའི་ལོ་རྒྱུས་དང་། མཇུག་གི་མཐའ་སྐྱེལ་སའི་ལྟ་གྲུབ་ལ་ངོ་བོ་འདྲ་ཡང་མིང་འདོགས་མི་འདྲ་བ་དང་། གནས་ལུགསའདྲ་ཡང་དཔྱད་ལུགས་མི་འདྲ་བ་དུ་མ་ཡོད་ཀྱང་། ལས་འབྲས་བླང་དོར་གྱི་རྣམ་གཞག་བསླབ་གསུམ་ཉམས་ལེན་གྱི་གོ་རིམ། སེམས་བསྐྱེད་ཕྱིན་དྲུག་གི་སྒོམ་སྒྲུབ་རྣམས་མཚུངས་ལ། དེ་བས་རང་རང་གི་ལུགས་ལ་ཐེག་པ་ཆེན་པོ་ཡིན་པ་ཚང་མས་ཞལ་གྱིས་བཞེས། ཡིན་ན་ཡང་། ཡ་ཐོག་ནས་བོད་མ་ཤོར་བའི་སྔོན་དུ་མཁས་པ་རྣམས་ཀྱིས་དགག་སྒྲུབ་དང་། གྲུབ་པ་དག་གིས་མཐུ་སྒྲུབ་དང་། དེའི་ཁར་ཕྱི་ནང་གི་སྲིད་དོན་པ་ལ་ལས་ཕུ་དཀྲུག་མདའ་དཀྲུག་བྱས་ནས་ཕན་ཚུན་གྱི་ཐུགས་ལ་ཡིད་དུ་མི་འོང་བའི་རྣམ་པ་ཅན་གྱི་བག་ཆགས་ཤིག་བཞག་ཡོད། དེ་བས་མཐུན་སྒྲིལ་རྡོག་རྩ་གཅིག་སྒྲིལ་ཟེར་བ་ཡོང་དཀའ་བའི་གནས་སུ་གྱུར། 
	དེ་ཡང་བཙན་བྱོལ་དུ་འབྱོར་ནས་༸སྐྱབས་མགོན་ཡིད་བཞིན་ནོར་བུས། ཆོས་རྒྱུན་ཚང་མར་བརྩི་བཀུར་འདྲ་མཉམ། གཅེས་སྐྱོང་འདྲ་མཉམ། ཐོབ་ཐང་འདྲ་མཉམ་མཛད་པའི་འཕྲིན་ལས་ལ་བརྟེན་ནས། དེང་སང་ཆོས་རྒྱུན་ཆོས་གྲྭ་གཅིག་ཏུ་འདུ་ཐུབ་པ་དང་། ཚོགས་ཁང་གཅིག་ཏུ་འཛོམས་ཐུབ་པའི་བསྐལ་བ་བཟང་བོ་འདི་ཤར། འདི་ནི་མི་རབས་ཐམས་ཅད་དུ་ཆོས་པ་ཀུན་ཀྱིས་དམ་འཛིན་དགོས་པའི་སྲོལ་བཟང་བླ་ན་མེད་པ་ཞིག་ཡིན་ལགས། 
	གསུམ་པ་རང་གཞན་གཉིས་ཕན། རང་གཞན་གཉིས་ཕན་གྱི་བསླབ་བྱ་བཟང་བོ་ནི། ༸སྐྱབས་མགོན་ཡིད་བཞིན་ནོར་བུས་ཆོས་སྲིད་གཉིས་ཀྱི་བསླབ་བྱ་གང་འདྲ་ཞིག་གནང་ན་རྩ་བའམ་གཙོ་བོར་དགོངས་ཏེ་གནང། འདི་ནི་ཆུང་བ་ཁྱིམ་གྱི་བཟའ་ཚང་ནས་བཟུང་སྟེ། ཆེན་པོ་སྟོབས་ལྡན་རྒྱལ་ཁབ་ཀྱི་བར་དུ་ཉེ་བར་མཁོ་བའི་བསླབ་བྱ་ཡིན། དེ་ཡང་དཔེར་ན། དུས་རབས་ཉི་ཤུ་བའི་སྟོད་ཙམ་ལ་ཡོ་རོབ་གླིང་དུ་དམག་འཁྲུག་བརྒྱབ་པ་བཞིན་འཛམ་གླིང་གང་ནས་ཀྱང་བརྒྱབ་མེད་པ་ལྟ་བུ་ཡིན། ཡིན་ན་ཡང་། ཁོང་ཚོས་བསླབ་བྱ་བཟང་བོ་ཉན་པ་དང་། མཉན་ནས་ཕན་ཚུན་གྲོས་བསྡུར་བྱེད་པ་དང་། གྲོས་འཆམ་བྱུང་བ་ལག་ལེན་བྱས་པ་ལ་བརྟེན་ནས། དེང་སང་ཕན་ཚུན་ཕན་གྲོགས་སུ་གྱུར་ཏེ། སྒོར་མོ་གཅིག་གྱུར། གཞུང་ལམ་གཅིག་གྱུར། ལྟ་བ་གཅིག་གྱུར་བྱུང་སྟེ། འགྲུལ་བཞུད་སྐྱེལ་འདྲེན་བདེ་བས་དཔལ་འབྱོར་འཕེལ་རྒྱས་ལ་ཕན་ཞིང་། དེར་མ་ཟད། མཐའ་མཚམས་རྣམས་སུ་དམག་དཔུང་དང་མཚོན་ཆ་མི་དགོས་པས། ཞི་བདེ་དང་རྒྱལ་འབངས་དཔལ་འབྱོར་གྲོན་ཆུང་གསོག་ཉར་ལ་ཤིན་ཏུ་ཕན། མ་འོངས་པའི་བོད་རྒྱ་ཞི་འགྲིག་གམ་རྒྱ་ཞི་བོད་འགྲིག་གི་ཐབས་ལམ་ལེགས་ཤོས་ནི། གཉིས་ཕན་དབུ་མའི་ལམ་རང་ཡིན་ཞིང་། འདི་ནི་༸སྐྱབས་མགོན་ཡིད་བཞིན་ནོར་བུའི་དགོངས་གཞི་དང་། བཙན་བྱོལ་སྒྲིག་འཛུགས་ཀྱི་འཆར་གཞི། བོད་ཕྱི་ནང་གི་ཤེས་ཡོན་ཅན་དང་མི་མང་རྣམས་ཀྱི་འདོད་མོས་ལ་འདི་འབབ་བོ། །
	དེང་སང་གི་གནས་བབ་དང་བསྟུན་དགོས་པ་གལ་ཆེན་ཡིན་པ་ལས། སྔོན་ཆད་རང་བཙན་མིན་ཟེར་བ་དང་། ཕྱིན་ཆད་རང་བཙན་མི་དགོས་ཟེར་བ་ག་ལ་ཡིན། ཕན་ཚུན་གྱི་གནས་བབ་དང་བསྟུན་ནས་གྲོས་མོལ་གྱི་ཞི་འགྲིག་ཡོང་བའི་ཉིན་མོ་དེ་ནས་བཟུང་དྲང་བདེན་གྱི་ཞི་བདེ་བརྟན་པོ་ཞིག་འཆར་བའི་རེ་བ་ཡོད་སྲིད། དམིགས་བསལ་གྱི་མཛད་འཕྲིན། འཛམ་གླིང་ན་བཙན་བྱོལ་བ་བྱེ་བ་བཞིའམ་སྐབས་རེར་ལྔ་རེ་ཡོད་པར་བཤད་ལ། མང་ཆེ་བས་རྒྱལ་སྤྱི་དང་གཞུང་ཚོགས་སྒེར་གསུམ་གྱིས་རོགས་རམ་གང་བྱུང་སྤྱི་པ་ལ་མི་གཏོང་བར། འགོ་གཙོ་དག་གིས་སྒེར་བདག་དང་། གཉེན་དང་། འཁོར། རིགས་མཐུན་སོཊ་ལ་བཏང་བས་ཡར་རྒྱས་ཀྱི་རྣམ་པ་བྱུང་མེད་པར་བཤད། 
	༸སྐྱབས་མགོན་ཡིད་བཞིན་ནོར་བུས་སྐུ་སྒེར་གྱི་ཕྱག་ཡོང་དང་གཞན་གྱིས་རོགས་རམ་གང་བྱུང་ཐམས་ཅད་སྤྱི་པའི་དོན་དུ་བཏང་བས། འཛམ་གླིང་གི་གཞུང་ཚོགས་སྒེར་གསུམ་གྱིས་བཀུར་བསྟི་གཟེངས་རྟགས་འབུལ་བའི་དམིགས་བསལ་མཛད་འཕྲིན་དང་བོ་དེ་ཡིན། གཞན་དག་གི་བླ་ཆེན་དང་། རྒྱལ་བོ། བློན་པོ། དཔོན་པོ། འབྱོར་ལྡན་སོགས་ཁ་རྗེ་དབང་ཐང་ཅན་རྣམས་ཀྱི་གོ་ཐོབ་དང་དཔལ་འབྱོར་ཡོད་དགུ་ལ་དབང་ཡོད་དང་བཙན་འཕྲོག་བྱས་པ་ཡིན་ན། མི་ཚེ་དེ་ལ་ཁོང་ཁྲོ་དང་། འཁོན་འཛིན། བློ་ཕམ་གྱི་ངང་ནས་འཁོན་ལན་སློག་འདོད་དང་། དགྲ་ཤ་ལེན་འདོད་ཀྱི་བསམ་ངན་སྦྱོར་རྩུབ་ཁོ་ནས་མི་ཚེ་སྐྱེལ་དགོས་པར་བཤད། དེ་དག་གི་ཁྲོད་དུ་ཚན་རིག་པས་བརྟག་དཔྱད་བྱས་ཚེ་སེམས་ལ་ཞི་བདེ་བག་ཕེབས་ལ་གནས་པ་ཕལ་ཆེར་དཀོན་པར་སྣང་། 
	༸སྐྱབས་མགོན་ཡིད་བཞིན་ནོར་བུ་ལ་གོ་ཐོབ་དང་དཔལ་འབྱོར་ཕྲོགས་པའི་འོ་བརྒྱལ་ཡོད་པའི་ཁར། མུ་མཐུད་དུ་རྒྱ་གཞུང་གི་གནོན་ཤུགས་དང་བཙན་བྱོལ་གྱི་ཁྲོད་དུ་མཛད་དཀའ་བའི་ཕྱག་ལས་ཇི་སྙེད་ཡོད་པ་རྣམས་ལ། ཞེ་ས་མ་ཞུས་པར་མརྗོད་ན། སེམས་དགའ་ཡལ་ཡལ་། གདོང་འཛུམ་ཤིག་ཤིག་གི་ངང་ནས་ཆོས་སྲིད་ཀྱི་ཕྱག་ལས་ལ་རྟག་ཏུ་འཇུག ཁོང་གི་མཛད་ལུགས་ལ་སེམས་ཁམས་ཚན་རིག་པ་ངོ་མཚར་ཏེ་རྒྱུ་རྐྱེན་དྲིས་པའི་ལན་དུ། ངས་འཇོན་སོང་བ་གང་ཡང་མིན་ལ། ལོ་སྟོང་ཕྲག་གཉིས་དང་ལྔ་བརྒྱའི་སྔོན་དུ་བྱོན་པའི་སངས་རྒྱས་བཅོམ་ལྡན་འདས་ཀྱི་གསུང་རབ་ཏུ་ལྟ་བ་རྟེན་འབྱུང་དང་གཞན་ཕན་བྱང་ཆུབ་ཀྱི་སེམས་ལ་བསམ་བློ་གཏོང་ས་ཡོད་པའི་བཀའ་དྲིན་གྱིས། ད་ལྟ་ཕྱི་ལོགས་ན་རྐྱེན་ངན་གྱི་རུ་འཛིང་ཐེབས་ཡོད་ནའང་ནང་དུ་ཞི་བདེ་བག་ཕེབས་ཀྱི་ངང་ལ་གནས་ཐུབ་པ་འདི་བྱུང་ཞེས་ལན་གནང་། 

	ཆིབས་བསྒྱུར་གནང་ཡུལ་ཐག་རིང་ཤོས་ནི། ཨུ་རུ་སུའི་མངའ་ཁོངས་ཀྱི་ཡུལ་གྲུ་ཁག་ཡིན་ཞིང་། དེ་ལ་བོད་ཡུལ་དབུས་ལྷ་ལྡན་ནས་མཁའ་དབྱིངས་དྲང་ལམ་སྤྱི་ལེ་ལྔ་སྟོང་དང་དྲུག་སྟོང་གི་སར་ཡོད། འདི་ནི་ས་བཀྲའི་ངོས་སུ་ཡོད་པའི་སྤྱི་ལེ་དང་མ་ལེ་འཇལ་བྱེད་ཀྱི་ཐིག་ཡོད་པ་དེ་ལ་གཞི་བྱས་ནས་བྲིས། ཆིབས་བསྒྱུར་གནང་ཡུལ་གཉིས་པ་ནི། བདུན་ཅུ་དོན་གསུམ་ལོར་ཡོ་རོབ་རྒྱལ་ཁབ་རྣམས་སུ་ཆིབས་བསྒྱུར་གནང་འགོ་བཙུགས་ཏེ། ད་ལྟ་ཕལ་མོ་ཆེར་ཞབས་ཀྱིས་བཅགས། 
	མཛད་འཕྲིན་སྙིང་བསྡུས་ནི། གོང་དུ་བཤད་པ་ལྟར་ཡིན་ལ། རྒྱས་པར་ཤེས་འདོད་ན་དེབ་དང་དྲ་རྒྱ་ལ་ཞུགས་ན་མ་གཏོགས་འདིར་བརྗོད་དུ་ག་ལ་ནུས། ཨིན་ལན་གཙོ་བོར་གྱུར་བའི་རྒྱལ་ཁབ་དེ་དག་གི་མི་རྣམས་ཀྱིས་དབྱིན་སྐད་གོ་བས། ཆོས་སྲིད་རིག་གཞུང་ལོ་རྒྱུས་གང་འདྲ་ཞིག་ངོ་སྤྲད་ན་འཕྲོད་སླ་བས་མཛད་འཕྲིན་བསྐྱངས་པ་རྣམས་དོན་འབྲས་ཕུན་སུམ་ཚོགས་པ་བྱུང་། རྒྱལ་ཁབ་ཆེ་ཆུང་བཞི་བཅུ་ཞེ་ལྔ་ཡོད་ཅིང་། མི་གྲངས་དུང་ཕྱུར་བདུན་དང་བྱེ་བ་གཉིས་ས་ཡ་བརྒྱད་འབུམ་དགུ་ཡོད་ལ། སྔོན་ཆད་དམག་འཐབ་འཇིགས་སུ་རུང་བས་མནར་ཡང་། དེང་སང་རྩ་ཁྲིམས་བརྟན་པོ་དང་བཅའ་ཁྲིམས་བཟང་པོ་ལ་བརྟེན་ནས་ཞི་བདེ་བག་ཕེབས་ལ་གནས་ཤིང་།རིག་གཞུང་དཔལ་འབྱོར་འཕྲུལ་རིག་ལག་རྩལ་སོགས་ཀྱི་སྔོན་ཐོན་དུ་གྱུར། རང་རེ་བཙན་བྱོལ་བ་གཞུང་ཚོགས་སྒེར་གསུམ་ལ་རོགས་རམ་རྒྱུན་ལྡན་བྱེད་པས་བཀའ་དྲིན་ཤིན་ཏུ་ཆེའོ།ལམ་ཚད་ནི། ཡོ་རོབ་ཤར་ནུབ་སོགས་སུ་བོད་ཡུལ་དབུས་ལྷ་ལྡན་ནས་མཁའ་དབྱིངས་དྲང་ལམ་སྤྱི་ལེ་སྟོང་ཕྲག་བདུན་ནས་དགུའི་བར་མི་འདྲ་བ་དུ་མ་ཡོད། ཆིབས་བསྒྱུར་གནང་ཡུལ་གསུམ་པ་ནི། དོན་དགུའི་ལོར་བྱང་ཨ་མེ་རི་ཀའི་རྒྱལ་ཁབ་ཏུ་ཐོག་མར་ཆིབས་བསྒྱུར་བསྐྱངས། 
	དེ་ནས་ཡོ་རོབ་ལ་འབྲེལ་བ་ཡོད་པའི་གླིང་ཆེན་གཞན་དག་ལའང་རིམ་གྱིས་ཕེབས། འདི་ལ་པ་ན་མ་ཚུན་ཆད་དང་རྒྱ་མཚོའི་གླིང་ཕྲན་རྒྱལ་ཁབ་ཚང་མ་སྡོམ་ན་ཆེ་ཆུང་ཉི་ཤུ་རྩ་ལྔ་ཙམ་ཡོད། ས་བཀྲ་མང་ཆེ་བར་ཨ་རི་མངའ་སྡེ་ཆིག་སྒྲིལ་རྒྱལ་ཁབ་དང་ཁ་ན་ཊ་གཉིས་ལ་བྱང་ཨ་མེ་རི་ཀ་དང་པ་ན་མ་ཚུན་ཆད་རྒྱལ་ཁབ་རྣམས་ལ་དབུས་ཨ་མེ་རི་ཀ་ཟེར། ཨ་རི་ལྷོ་བྱང་གཉིས་ཀྱི་བར་དུ་ཡོད་པས་ན་དེ་ལྟར་བརྗོད། འདི་དག་གི་ནང་ནས་སྟོབས་ཆེན་ཨ་མེ་རི་ཀ་དང་ཨ་རི་བཙན་རྒྱལ་རིང་ལུགས་ཟེར་བ་དེ་ནི་ཨ་རི་མངའ་སྡེ་ཆིག་སྒྲིལ་རྒྱལ་ཁབ་དེ་ཉིད་ཡིན་ཞིང་། འདི་ལ་མངའ་སྡེའམ་ཞིང་ཆེན་ལྔ་བཅུ་ཐམ་པ་ཡོད་ལ། འཛམ་གླིང་གི་མི་རིགས་དང་ཆོས་ལུགས་པ་སོགས་རྒྱལ་ཁབ་འདི་ལ་བསྙེགས་པ་དང་བསྙེག་འདོད་ཡོད་པ་འབའ་ཞིག་ཡིན། རྒྱལ་ཁབ་འདིས་ཀྱང་ཆབ་སྲིད་དང་དཔལ་འབྱོར། དམག་དོན། འཕྲུལ་རིག་ལག་རྩལ་སོགས་ཀྱིས་འཛམ་གླིང་གི་སྟོབས་ཆེན་རྒྱལ་ཁབ་དང་། དཔའ་བོའི་རྒྱལ་ཁབ། རེ་བ་བཅོལ་བའི་རྒྱལ་ཁབ། མགོ་འདོགས་ཞུ་བའི་རྒྱལ་ཁབ་བཅས་ལ་བདེ་སྡུག་གི་ཚོར་བ་འདྲེས་མ་སྟེར་བའི་བྱེད་ལས་དང་ལྡན་ནོ། །
	༸སྐྱབས་མགོན་ཡིད་བཞིན་ནོར་བུ་འདི་ལ་ཐེངས་སུམ་ཅུ་རྩ་གྲངས་ཆིབས་བསྒྱུར་གནང་བས། རང་རེ་བཙན་བྱོལ་བ་གཞུང་ཚོགས་སྒེར་གསུམ་ལ་བཀའ་དྲིན་ཤིན་ཏུ་ཆེ། འདི་དང་མཉམ་གཤིབ་ཏུ་ཡོད་པའི་ཁ་ན་ཊ་ཡང་བཀའ་དྲིན་ཆེ་ལ། གཞན་དག་གིས་ཀྱང་ཕན་བཏགས་ཡོད་ངེས་པ་ཡིན། འདི་རྣམས་ལ་ས་ཁྱོན་སྤྱི་ལེ་གྲུ་བཞི་མ་བྱེ་བ་གཉིས་དང་ས་ཡ་ལྔ་འབུམ་གསུམ་ཁྲི་བཞི་སྟོང་དགུ་ཡོད་ལ། མི་གྲངས་དུང་ཕྱུར་བཞི་དང་བྱེ་བ་བདུན་ས་ཡ་བདུན་འབུམ་བདུན་ཡོད། ལམ་ཚད་ནི། བོད་ཡུལ་དབུས་ལྷ་ལྡན་ནས་ཨ་མེ་རི་ཀའི་རྒྱལ་ས་ཝ་ཤིང་ཊོན་བར་དུ། ནུབ་ཕྱོགས་སུ་མཁའ་དབྱིངས་དྲང་ལམ་སྤྱི་ལེ་ཁྲི་གཅིག་དང་སྟོང་ཕྲག་གསུམ་ཙམ་ཡོད་ཅིང་། རྒྱལ་ཁབ་དེ་དག་གི་ནང་ཕན་ཚུན་ལ་སྤྱི་ལེ་སྟོང་ཕྲག་དུ་མར་ཕེབས་དགོས་པས་འོ་བརྒྱལ་ཤིན་ཏུ་ཆེ་བར་ངེས་ལགས། དེ་ནི་ནུབ་ཕྱོགས་རྒྱ་མཚོའི་མཁའ་ལམ་འགྲིམ་དགོས་ཤིང་། དེའི་རྒྱ་ཁྱོན་སྤྱི་ལེ་གྲུ་བཞི་མ་བྱེ་བ་བརྒྱད་དང་ས་ཡ་དྲུག་འབུམ་ལྔ་ཁྲི་དྲུག་ཡོད་ཅིང་། རྒྱ་མཚོ་བཞི་ལས་རྒྱ་ཁྱོན་ཨང་གཉིས་པ་ཡིན། ཤར་ཕྱོགས་སུ་འཕུར་ན་ཞི་བདེའི་རྒྱ་མཚོའི་མཁའ་ལམ་འགྲིམ་དགོས་ལ། དེ་ལ་སྤྱི་ལེ་གྲུ་བཞི་མ་དུང་ཕྱིར་གཅིག་དང་བྱེ་བ་དྲུག་ས་ཡ་དྲུག་ཁྲི་བཞི་ཡོད་ཅིང་ཆེ་བ་ཨང་དང་པོ་ཡིན་ནོ།། 
	གླིང་ཆེན་གཞན་གསུམ་ལ་ཕེབས་ལོ་ཇི་བཞིན་ང་ལ་མ་ངེས། འོན་ཀྱང་ལན་གྲངས་དུ་མར་ཆིབས་བསྒྱུར་གནང་ཡུལ་བཞི་བ་གླིང་ཆེན་ཨོ་སི་ཊི་ལི་ཡ་ཡིན་ཞིང་། དེ་ལ་ཞི་བདེའི་རྒྱ་མཚོའི་མངའ་ཁུལ་གྱི་རྒྱལ་ཁབ་ཆུང་ངུ་ཚང་མ་སྡོམ་ན། རྒྱལ་ཁབ་ཆེ་ཆུང་བཅུ་གཉིས་ཙམ་ཡོད། དེ་དག་ཚང་མའི་རྒྱ་ཁྱོན་སྤྱི་ལེ་གྲུ་བཞི་མ་ས་ཡ་བརྒྱད་དང་ཁྲི་བཞི་སྟོང་གཅིག་བརྒྱ་གྱ་གསུམ་དང་། མི་གྲངས་བྱེ་བ་གཉིས་དང་ས་ཡ་ལྔ་ཡས་མས་ལས་མེད་པས། གླིང་ཆེན་དྲུག་ལས་མི་གྲངས་ཉུང་ཤོས་དེ་ཡིན་ཞིང་། བཟོ་ཚོང་ཞིང་ཕྱུགས། ཆབ་སྲིད་རིག་གཞུང་སོགས་ཕུན་སུམ་ཚོགས་པས་རང་མགོ་ཐོན་ཞིང་གཞན་གྱིས་ཡིད་སྨོན་འཆོར་བའི་ཡུལ་ལོ། །
	རང་རེ་བཙན་བྱོལ་བ་གཞུང་ཚོགས་སྒེར་གསུམ་ལ་བཀའ་དྲིན་ཆེ་ལ། ལྷག་པར་དུ་རང་རེ་ཆབ་སྲིད་བཙོན་ཟུར་དང་། འབྲེལ་ཡོད་འབྲེལ་ཆགས་རྣམས་སྐྱབས་བཅོལ་དུ་བླངས་དང་ལེན་བཞིན་ཡོད་པས་བཀའ་དྲིན་ཤིན་ཏུ་ཆེ། ལམ་ཚད་ནི། བོད་ཡུལ་དབུས་ལྷ་ལྡན་ནས་ཤར་ལྷོའི་མཚམས་སུ་སྤྱི་ལེ་དགུ་སྟོང་འཕུར་ན། རྒྱལ་ས་ཁན་བྷི་ར་ལ་འབྱོར། དེ་ནས་ཉིས་སྟོང་བཞི་བརྒྱ་འཕུར་ན་ནིའུ་རྫི་ལན་གྱི་རྒྱལ་ས་ཝེ་ལིང་ཊོན་དུ་སླེབས། ཁྱོན་སྡོམ་མཁའ་དབྱིངས་དྲང་ལམ་སྤྱི་ལེ་ཆིག་ཁྲི་ལྷག་གི་སར་ལན་དུ་མར་ཞབས་སོར་བཀོད་དོ། །
	ཆིབས་བསྒྱུར་གནང་ཡུལ་ལྔ་བ་གླིང་ཆེན་ཨ་ཧྥི་རི་ཀ་ནི། ཡོ་རོབ་གླིང་གི་ལྷོ་ཕྱོགས་སུ་ཆགས། གླིང་ཆེན་འདིའི་བྱང་ངོས་ཀྱི་རྒྱལ་ཁབ་མང་ཆེ་བ་བྱེ་ཐང་གིས་ཁྱབ་ཅིང་། ཚ་བ་ཤིན་ཏུ་ཆེ་བས་ཞིང་ཕྱུགས་ཀྱི་ཡོང་བབ་ཧ་ཅང་ཞན། འཚོ་བ་དཀོན་པས་མི་རྣམས་ལུས་པོ་ནག་ཅིང་རིད་པའི་རྣམ་པ་ཅན་དུ་སྣང་། དེ་བས་༸སྐྱབས་མགོན་ཡིད་བཞིན་ནོར་བུས་གྱ་དགུའི་ལོའི་ནོར་ཝེ་ཞི་བདེའི་གཟེངས་རྟགས་ཀྱི་དངུལ་བབ་ཕྱེད་ཀ་གླིང་ཆེན་འདིའི་མི་མང་འཚོ་ཞན་ཉམ་ཐག་རྣམས་ལ་གནང་། ནུབ་ཕྱོགས་སོགས་སུ་རྡོ་རྗེ་ཕ་ལམ་གཙོ་བོར་གྱུར་བའི་རིན་པོ་ཆེ་རིགས་ཀྱི་གཏེར་ཁ་སྣ་ཚོགས་ཡོད་ཀྱང་།གཙོ་བོ་རྣམས་ཀྱིས་དབང་ཡོད་དང་བཙན་པོ་དག་གིས་འཕྲོག་རེས་གསོད་རེས་བྱས་ཏེ། མི་སེར་དཀྱུས་མ་རྣམས་ལ་ཕན་དཀའ། གཞུང་གི་སྒྲིག་གཞི་བརྟན་པོ་མེད་པ་དང་གཙོ་བོ་ཡིག་རྨོངས་སེལ་མ་ཐུབ་པའི་ལན་དུ་མངོན། 
	ཤར་དང་ལྷོའི་རྒྱལ་ཁབ་རྣམས་ནི། ཁོར་ཡུག་བཟང་ཞིང་གཞུང་གི་སྒྲིག་གཞི་ལེགས་ལ། ཡིག་རྨོངས་བསལ་ཏེ་ནུབ་ཕྱོགས་པའི་རྗེས་སུ་སྙེག་བཞིན་ཡོད། ༸སྐྱབས་མགོན་ཡིད་བཞིན་ནོར་བུ་གླིང་ཆེན་འདིའི་ལྷོ་སྣེའི་རྒྱལ་ཁབ་ཏུ་ཚར་གསུམ། མི་གྲངས་ཆེས་མང་ཤོས་ནི་ལྗི་རི་ཡ་རྒྱལ་ཁབ་ཏུ་ཚར་གཅིག་ཆིབས་བསྒྱུར་གནང་བ་བདག་གིས་ཐོས་ཤིང་དྲན། འདི་ལ་ས་ཁྱོན་སྤྱི་ལེ་གྲུ་བཞི་མ་བྱེ་བ་གསུམ་དང་འབུམ་གསུམ་ཁྲི་ལྔ་སྟོང་ལྔ་དང་། མི་གྲངས་དུང་ཕྱུར་བདུན་དང་བྱེ་བ་དྲུག་ས་ཡ་དྲུག་འབུམ་དྲུག་ཡོད་ཅིང་། རྒྱལ་ཁབ་ལྔ་བཅུ་ང་བཞི་ཡོད་པར་གསལ། ལམ་ཚད་ནི། བོད་ཡུལ་དབུས་ལྷ་ལྡན་ནས་ལྷོ་ནུབ་མཚམས་སུ་རྒྱ་གར་རྒྱ་མཚོའི་མཁའ་ལམ་བརྒྱུད་དེ་རྒྱལ་ས་ཁེབ་གྲོང་དུ། མཁའ་དབྱིངས་དྲང་ལམ་སྤྱི་ལེ་བརྒྱད་སྟོང་ཙམ་ཡོད་པར་སྣང་། རྒྱ་གར་རྒྱ་མཚོའི་རྒྱ་ཁྱོན་སྤྱི་ལེ་གྲུ་བཞི་མ་བྱེ་བ་བདུན་དང་ས་ཡ་གསུམ་འབུམ་བཞི་ཁྲི་གསུམ་མོ།། 
	ཆིབས་བསྒྱུར་གནང་ཡུལ་དྲུག་པ་ལྷོ་ཨ་མེ་རི་ཀའི་གླིང་ཆེན་ནི། བྱང་ཨ་མེ་རི་ཀ་དང་དབུས་ཨ་མེ་རི་ཀའི་ས་བརྒྱུད་གཅིག་པའི་ལྷོ་ཕྱོགས་སུ་ཡོད། འདི་ལ་རྒྱལ་ཁབ་བཅུ་གསུམ་ཡོད་ཅིང་། གླིང་ཆེན་འདིའི་ས་ཁྱོན་ཕྱེད་ཀ་ཙམ་བྷིར་རྫལ་རྒྱལ་ཁབ་ཀྱིས་བཟུང་། ཡུལ་འདིའི་རི་ལུང་ཐམས་ཅད་རྩི་ཤིང་ནགས་ཚལ་གྱིས་ཁྱབ་ཅིང་། ཁོར་ཡུག་ཤིན་ཏུ་བཟང་ལ་གསོ་རླུང་ཕྱོགས་ཀུན་ཏུ་འཕྱུར་བས་འཛམ་གླིང་གི་གློ་བ་ལྟ་བུ་ཡིན་པར་བཤད།གླིང་ཆེན་འདིའི་རྒྱལ་ཁབ་ཕལ་ཆེ་བ་ལ་༸སྐྱབས་མགོན་ཡིད་བཞིན་ནོར་བུས་ཞབས་ཀྱིས་བཅགས། ཁོ་ལམ་བྷི་ཡ་རྒྱལ་ཁབ་ཏུ་ཞབས་སོར་བཀོད་པའི་སྐབས་སུ། ཡུལ་དེའི་གདོད་མའི་མི་རིགས་ལ་ཤེས་ཡོན་སློབ་སྦྱོང་གི་མཐུན་སྦྱོར་བ་དང་རོགས་རམ་ཡོང་བ་གཞུང་འབྲེལ་རེ་སྐུལ་གནང་བ་གསར་ལམ་ནས་ཐོས། གཞན་ཡང་། ཐེ་ཝན་དུ་ཆིབས་བསྒྱུར་གནང་བའི་སྐབས་སུ། ཁྱི་ལྟོགས་རྣམས་ཀྱི་སྡུག་བསྔལ་ལ་གཟིགས་ཏེ། གཞུང་ལ་རེ་སྐུལ་གནང་བས་ཁྱི་ལྟོགས་ས་ཡ་གཉིས་ལ་གཞུང་འབྲེལ་ཁྱི་ལྟོ་བླུད་པ་གསར་ཤོག་ཏུ་གསལ། དེ་འདྲ་མང་དུ་བྱུང་ཡང་ཐམས་ཅད་ཡིག་ཐོག་ཏུ་འཁོད་ག་ལ་ནུས། འདི་ནི་མི་དང་དུད་འགྲོ་ཚང་མ་ལ་བརྩེ་གཟིགས་རོགས་སྐྱོར་མཛད་པའི་མཚོན་བྱེད་དུ་བྲིས་སོ། །

	གཞན་ཡང་། རང་རེ་ཆོས་རྒྱུན་རིས་སུ་མ་ཆད་པའི་འདུས་སྡེ་རྣམས་ཀྱིས་༸སྐྱབས་མགོན་་ཡིད་བཞིན་ནོར་བུའི་དགོངས་པ་ཐོས་བསམ་སྒོམ་གསུམ་དང་འཆད་རྩོད་རྩོམ་གསུམ་གྱི་རྣམ་དཀར་གྱི་མཛད་བཟང་མཐའ་དག་ལོ་ནས་ལོར་བསྐྱངས་པའི་འབྲས་བུ་ནི། རང་ཅག་གངས་པ་རྣམས་ཀྱི་རང་དབང་སླར་གསོའི་ཉེར་ལེན་དང་འཛམ་གླིང་ཞི་བདེའི་ཕྱོགས་སྟོན་གྱི་ལྷན་ཅིག་བྱེད་རྐྱེན་དུ་གྱུར་བའི་མཛད་རྗེས་རྨད་དུ་བྱུང་བ་འདི་བྱུང་། འདུས་སྡེ་མཆོག་གི་དགེ་འདུན་པ་རྣམས་ཀྱི་འཚོ་བའི་མཐུན་རྐྱེན་མང་ཆེ་བ། རང་གཞུང་དང་མི་མང་ལ་རྡོག་ཁྲེས་སུ་མ་སོང་བར། གྲྭ་ཚང་རང་རང་གི་བླ་མ་དང་ཕྱག་མཛོད་རྣམས་ཀྱིས་གོ་སྒྲིག་བྱས་ཏེ། དེང་སང་རིས་སུ་མ་ཆད་པའི་འདུས་སྡེ་རྣམས་ཆོས་འབྱོར་གཉིས་ལྡན་གྱི་མཐོ་རིམ་སྤྱི་ཚོགས་གལ་ཆེན་ཞིག་ཏུ་གྱུར། 

	ད་ལྟ་རང་རེ་ལ་དངོས་སུ་བཀའ་དྲིན་ཆེ་བའི་གཞུང་ས་དགའ་ལྡན་ཕོ་བྲང་གི་མེས་པོ་ནི། གཞིས་རྩེ་བསམ་གྲུབ་ཕོ་བྲང་ཡིན་ཞིང་། འདི་ནི་ཞིང་ཤག་པ་ཚེ་བརྟན་རྡོ་རྗེ་ཡབ་སྲས་གསུམ་གྱིས་ཕྱི་ལོགཅིག་སྟོང་ལྔ་བརྒྱ་རེ་དྲུག་ནས་དྲུག་བརྒྱ་ཞེ་གཉིས་པར་ལོ་ངོ་དོན་དྲུག་རིང་བོད་ལ་དབང་བསྒྱུར་མཛད། ཐ་མ་གཙང་པ་སྡེ་སྲིད་ཀརྨ་བསྟན་སྐྱོང་དབང་པོ་ལགས་ཀྱིས་རྒྱལ་པོ་ལུགས་སུ་བྱས་ཏེ། དབུས་ཕྱོགས་སུ་དམག་དྲངས་ནས་སེ་འབྲས་དགེ་གསུམ་སོགས་གཏོར་བཅོམ་མཛད་པ་ན། གོང་ས་༸་ལྔ་བ་ཆེན་པོའི་ཕྱག་མཛོད་བསོད་ནམས་རབ་བརྟན་ནམ་བསོད་ནམས་ཆོས་འཕེལ་གྱིས་གུ་ཤྲི་བསྟན་འཛིན་ཆོས་རྒྱལ་ལ་རོགས་ཟླ་སྦྲན་དེ། མཐར་ཐུག་གི་རྒྱལ་ཁ་ཕྱག་མཛོད་ལ་ཐོབ། གཙང་ཕྱོགས་ཀྱི་དྲག་དཔུང་ཁྲི་ཕྲག་བརྒལ་བ་དེ་དག་གཞུང་ས་དགའ་ལྡན་ཕོ་བྲང་འཛུགས་པའི་ལྷན་ཅིག་བྱེད་རྐྱེན་ལྟ་བུར་གྱུར། 
	འདི་ནི་ལོ་རྒྱུས་སྨྲ་བ་དུ་མས་བཀའ་བརྒྱུད་པ་དང་དགེ་ལྡན་པའི་བར་གྱི་དོན་རྐྱེན་དུ་བརྩི་མོད། བཀའ་དགེ་གཉིས་ལ་ལྟ་བ་སྒོམ་པ་སྤྱོད་པ་གང་ཐད་ནས་དམག་འཐབ་བྱེད་དགོས་པའི་འགལ་བ་ཆེན་པོ་གང་ཡང་མེད་པ་མ་ཟད། རྒྱལ་བ་ཀརྨ་པ་སྐུ་ཕྲེང་གསུམ་པ་རོལ་བའི་རྡོ་རྗེ་དགེ་ལྡན་པའི་བླ་མ་ཐོག་མ་ཡིན་པ་རྣམ་ཐར་གྱི་གཞུང་ན་གསལ་བ་མཁྱེན་དགོས། དམག་འདྲེན་དྲག་འཐབ་བྱེད་པ་ནི། རྒྱལ་པོའི་ལུགས་ཀྱི་མཛད་རིམ་ཡིན་པ་འཛམ་གླིང་གི་ལོ་རྒྱུས་ཚང་མའི་ཁྲོད་དུ་ཡོད་པ་ཞིག་གོ། 
	སྤྱིར་བཏང་བླ་མས་ཆོས་སྤེལ་བའི་ཕྱག་བཞེས་དང་། རྒྱལ་པོའི་དམག་འཐབ་ཀྱི་བྱ་བ་གཉིས་ཐ་དད་ཡིན་དགོས་ཀྱང་། ལོ་རྒྱུས་རྩོམ་པ་པོའི་ཀུན་སློང་ཡིན་ནམ་དངོས་པོའི་གནས་ཚུལ་ཡིན་ནམ། གང་ལྟར་ཐོག་མཐའ་བར་གསུམ་དུ་ལོ་རྒྱུས་ཡ་ང་བ་རེ་སྣང་ངོ་།། མི་དབང་གཙང་པ་སྡེ་སྲིད་ཡབ་སྲས་གསུམ་གྱི་གོང་དུ་སྡེ་པ་རིན་སྤུངས་པ་ཁྲི་ཐོག་བཞིས། ཕྱི་ལོགཅིག་སྟོང་བཞི་བརྒྱ་གོ་དགུ་ནས་ལྔ་བརྒྱ་རེ་ལྔ་བར་མི་ལོ་བརྒྱ་དང་སུམ་ཅུའི་རིང་བོད་ལ་དབང་བསྒྱུར། སྡེ་པ་རིན་སྤུངས་པ་ཁྲི་རབས་བཞིའི་གོང་དུ་ཕག་གྲུ་པ་ཁྲི་ཐོག་བཅུ་གཅིག་གིས། ཕྱི་ལོགཅིག་སྟོང་སུམ་བརྒྱ་ཞེ་དགུ་ནས་ལྔ་བརྒྱ་རེ་ལྔ་བར་དུ་མི་ལོ་གྱ་དྲུག་གི་རིང་ལ་བོད་ཀྱི་སྲིད་བསྐྱངས། ཕག་མོ་གྲུ་པ་ཁྲི་རབས་བཅུ་གཅིག་གི་གོང་དུ་དཔལ་ལྡན་ས་སྐྱ་པ་ཞེས་ཡོངས་སུ་གྲགས་པ། བོད་ཆོལ་ཁ་གསུམ་སོག་པོའི་དབང་འོག་ནས་རིམ་གྱིས་བླངས་ཏེ། ཁྲི་ཐོག་ཉི་ཤུ་ཐམ་པས། ཕྱི་ལོགཅིག་སྟོང་ཉིས་བརྒྱ་ང་གསུམ་ནས་སུམ་བརྒྱ་ཞེ་དགུ་བར་དུ་མི་ལོ་གོ་བདུན་གྱི་རིང་བོད་སྤྱི་ལ་དབང་བསྒྱུར། འདི་ལ་ཁྲི་ཐོག་ཉི་ཤུ་ཐམ་པ་བགྲང་ན་མི་ལང་ཡང་། སྔ་མ་འགའ་རེ་བསྐྱར་དུ་བཞུགས་པས་ཉི་ཤུ་བགྲང་དུ་རུང་བར་བཤད། 
	ཕྱི་ལོདགུ་བརྒྱ་བདུན་ལ་བཙན་པོ་གླང་དར་མ་བཀྲོངས་ཏེ་བོད་རྒྱལ་གདུང་རབས་རྒྱུན་བཅད། དེ་ནས་ཕྱི་ལོགཅིག་སྟོང་ཉིས་བརྒྱ་ང་གསུམ་ལ་ས་སྐྱའི་འགྲོ་མགོན་ཆོས་རྒྱལ་འཕགས་པའི་བར་དུ་མི་ལོ་སུམ་བརྒྱ་ཞེ་བདུན་བར་ལ་བོད་སྤྱི་ལ་དབང་བའི་རྒྱལ་པོ་དང་། བླ་མ། དཔོན་པོ་སུ་ཡང་མེད་པར། རྒྱ་གར་པཎྜི་ཏ་རྣམས་ཀྱིས་ཆོས་སྤེལ། བོད་པ་ལོ་ཙྭ་བ་དག་གིས་ཆོས་སྒྱུར། རིག་པའི་གནས་ཀུན་ལ་མཁས་པ་མང་པོས་ཆོས་བརྩམས། བྱ་བཏང་རྣལ་འབྱོར་བ་དག་གིས་ཉམས་སྣང་མགུར་དུ་བཞེང་བཞིན་བཞུགས། ནང་དུ་རྒྱལ་ཁྲིམས་བཙན་པོའི་འཚེར་སྣང་མེད། ཕྱི་ན་ཚུར་རྒོལ་དགྲ་བོའི་འཇིགས་སྣང་ཡང་མེད་པར་ཞི་བདེ་བག་ཕེབས་ཀྱི་ངང་ལ་གནས་ཡོད་པའི་སྐབས་སུ།སོག་པོའི་དམག་དཔོན་དོར་ཏ་ནག་པོ་ཟེར་བ་ཞིག་གིས་སོག་དམག་སྟོང་ཕྲག་མང་པོའི་ཐོག་དྲངས་ཏེ། བོད་མདོ་ཁམས་ནས་བཟུང་ལྷ་ལྡན་དབུས་སུ་འབྱོར། བོད་མི་དྲུག་ཁྲི་ཡས་མས་རྐྱེན་ལམ་དུ་བཏང་། 
	ཡིན་ན་ཡང་། དཔལ་ལྡན་ས་སྐྱ་པའི་བླ་མ་དག་གི་ཐུགས་རྗེ་བཀའ་དྲིན་གྱིས་རྒྱལ་ཁབ་གཞན་རྣམས་ཀྱི་ངང་ཚུལ་ལས་བོད་འདི་དུས་ཐུང་འགྲིག་འདུམ་གྱི་གོ་སྐབས་བྱུང་ཡོད་པར་མངོན། འདིའི་གོང་དུ་ཕྱི་ལོདྲུག་བརྒྱ་ཉེར་དགུ་ལོར་ཆོས་རྒྱལ་སྲོང་བཙན་སྒམ་པོ་དང་། བདུན་བརྒྱ་དགུ་བཅུ་ཐམ་པ་ལོར་ཆོས་རྒྱལ་ཁྲི་སྲོང་ལྡེའུ་བཙན། བརྒྱད་བརྒྱ་རེ་དྲུག་ལོར་ཆོས་རྒྱལ་མངའ་བདག་ཁྲི་རལ་བ་ཅན་འཁྲུངས་ཏེ་ཆོས་རྒྱལ་མེས་དབོན་རྣམ་གསུམ་ཞེས་ཡོངས་སུ་གྲགས་པ་དེ་དག་གི་བཀའ་དྲིན་ལས། ད་ལྟ་བོད་ཀྱི་ཐུན་མོང་མ་ཡིན་པའི་ཁྱད་ཆོས། རིག་གཞུང་ཐམས་ཅད་ཀྱི་སྒལ་ཚིགས། འདི་ཕྱིའི་བདེ་སྐྱིད་ཀྱི་རྩ་བ། འགལ་རྐྱེན་ཐམས་ཅད་ཀྱི་གཉེན་པོ། མཐུན་རྐྱེན་མཐའ་དག་གི་བོག་འདོན། བྱམས་བརྩེའི་ཡོན་ཏན་གྱི་འབྱུང་ཁུངས། ཤེས་རབ་སྣ་ཚོགས་ཀྱི་གསལ་བྱེད། ཡ་རབས་སྤྱོད་བཟང་གི་སྲོག་རྩ། ལྟ་བ་རྟེན་འབྱུང་གི་གནས་ལུགས། སྤྱོད་པ་འཚེ་མེད་ཀྱི་ཉམས་ལེན། འཕྲལ་བདེ་ཕུགས་སྐྱིད་ཀྱི་ལམ་བཟང་། རྒྱ་ཞི་བོད་འགྲིག་གི་ལྡེ་མིག། འཛམ་གླིང་ཞི་བདེ་ཡི་སྣེ་འཁྲིད། གཉན་འཕྲང་ཚན་རིག་གི་དག་བྱེད། བྱམས་པ་དང་སྙིང་རྗེའི་རྩ་བ་ཅན་གྱི་སངས་རྒྱས་ཀྱི་བསྟན་པ། འདི་ཕྱིའི་ལེགས་ཚོགས་སྒྲུབ་པའི་ཐབས་ཚང་ལ་མ་ནོར་བ་འདི་ནི། ད་ལྟའི་བར་དུ་དར་ཞིང་རྒྱས་ལ་ཡུན་རིང་དུ་གནས་པའི་བྱེད་རྐྱེན་གཙོ་བོ་ནི། ཆོས་རྒྱལ་མེས་དབོན་རྣམ་གསུམ་གྱི་བཀའ་དྲིན་ཡིན་ཞིང་། དེ་དག་དྲིན་གཟོ་བའི་ཐབས་ནི། ཆོས་པ་ཡོངས་རྫོགས་ཐུགས་མཐུན་གྱི་སྒོ་ནས་ཆེ་བཀུར་ཆུང་སྐྱོབ་ཀྱི་ཉམས་ལེན་འབའ་ཞིག་ཡིན་པར་མངོན། 

	གོང་དུ་བཤད་པ་ལྟར། ཉོ་ན་མི་ཁུག་སློང་ན་མི་སྟེར། འོ་ན་འཕྲོག་པར་བྱའོ་སྙམ་ན། དེ་ནི་སྟོབས་ཤུགས་དོ་ཟླ་ལས་ལྷག་ཅིག་དགོས་ངེས་ཡིན། དེ་ཡོང་བ་ལ། ཤེས་ཡོན་སློབ་གཉེར་དང་འཕྲོད་བསྟེན་རྒྱུན་འཁྱོངས། དཔལ་འབྱོར་བསྡུ་རུབ་དང་ལག་རྩལ་སྦྱོང་བརྡར། དཔུང་རོགས་སྟོབས་ལྡན་དང་བཙན་རྫོང་བརྟན་པོ། དཔའ་བོ་ལྷན་འཛོམས་དང་དམག་གི་རྩལ་སྦྱང་། མཚོན་ཆའི་བཟོ་སྐྲུན་དང་དུག་གི་སྡེབ་སྦྱོར། གནམ་གྲུའི་འཇབ་རྒོལ་དང་འཕུར་མདའི་གཏོར་བཅོམ་སོགས་གང་ཡང་མེད་ན་འཕྲོག་མི་ཐུབ་པར་ཐག་ཆོད་ཡིན། གལ་ཏེ་དེ་དག་ཚང་མ་འཛོམས་པའི་དབང་དུ་བཏང་བ་ཡིན་ནའང་། བདེ་སྐྱིད་ཀྱི་རྒྱུ་རྐྱེན་ནི་སྡིག་པ་མ་ཡིན་པས། རྟེན་འབྱུང་གི་ལྟ་བ་བཟང་བོ་ཉམས་བཞེས་མཛད་པའི་སྐྱེས་བུ་སྤྱི་དང་། ལྷག་པར་དུ་༸སྐྱབས་མགོན་ཡིད་བཞིན་ནོར་བུ་རྗེས་འབྲང་འདུས་སྡེ་སྦྱིན་བདག་དང་བཅས་པས་ངོས་ལེན་ནམ་ཡང་མེད། དེ་བས་བོད་ལ་གནོད་ཤུགས་ཅི་ཙམ་སྤྲད་ཀྱང་། མི་བཟོད་པའི་སྐབས་སུ་རང་ལུས་མེ་མཆོད་ཕུལ་བ་ལས། གཞན་གྱི་ལུས་སྲོག་ལ་གནོད་པ་ཅུང་ཟད་ཀྱང་མ་བྱས་པ་འཛམ་གླིང་མི་མང་ལ་ངོ་སྤྲོད་བྱུང་ཡོད། 

		མང་པོས་ཉུང་གནོན་བྱས་པའི་བཙན་དབང་དང་།།
		ཆེན་པོས་ཆུང་རྡུང་རྒྱུན་གྱི་དྲག་ལས་གཉིས།།
		སྟོབས་ལྡན་རྒྱལ་ཁབ་བཟང་པོའི་གཟི་བརྗིད་དང་།།
		སྙན་གྲགས་ཐུར་དུ་འཕེན་པའི་རྒྱུ་རུ་ཟད།།
 
	མཐའ་སྡོམ་ནི། སྤྱིར་དབུས་གཙང་ཆོས་ཀྱི་ཞིང་ཁམས་ནི། རང་རེ་ཁ་བ་རི་བ་རྣམས་ཀྱི་ལུགས་གཉིས་རིག་གཞུང་དང་བཅས་པའི་འབྱུང་ཁུངས་སམ་བསླབ་པ་རྒན་པ་ཡིན་པ་དང་གཅིག། བྱེ་བྲག་ཏུ་གཞུང་ས་དགའ་ལྡན་ཕོ་བྲང་གི་ལས་འཛིན་རིམ་བརྒྱུད་པས། འོ་བརྒྱལ་དབུ་ཉེས་སྣ་ཚོགས་དང་། གཡས་ཕོག་གཡོན་ཕོག་དུ་མ་ལ་བརྟེན་ནས་མཐར། རྒྱལ་དབང་བཅུ་བཞི་བ་མཆོག་གི་ཕྱག་ཏུ་གཞུང་གི་ཐམ་ག་འབུལ་ཐུབ་པའི་བཀའ་དྲིན་ལས། དེང་སང་འཛམ་གླིང་སའི་གོ་ལའི་སྟེང་དུ་བོད་མཚོན་པའི་རྒྱལ་དར་སྒྲེང་བཞིན་པ་དང་མི་རབས་གསར་བའི་ཕྱག་ཏུ་ཐམ་ག་དང་རྒྱལ་དར་གཏད་པའི་གོ་སྐབས་འདི་བྱུང་། དེ་བས་ཆེས་ཀླ་ཀློ་དང་། ཆེས་གདུག་རྩུབ། ཆེས་མུན་ནག། ཆེས་རྗེས་ལུས་ཟེར་བའི་དྲི་མ་ངན་པ་ཕལ་ཆེར་སངས་པ་དང་གཉིས། ཡང་སྒོས་མི་ལོ་ཉེར་ལྔའི་རིང་ལ་ཐུགས་རྗེས་གཟིགས་སྐྱོང་གནང་བའི་དྲིན་གཟོ་དང་གསུམ་གྱི་སྒོ་ནས་ངས་བརྗོད་མ་ཐག་འདི་དག་ལ། རང་ཉིད་མ་ཤི་བའི་སྔོན་དུ་དྲིན་ཚིག་ཅུང་ཟད་འབྲི་ཐུབ་པ་ནི་ང་རང་དགའ་སྤྲོ་བྱུང་། 
	སྤྱིར་བླ་དཔོན་མཁས་ཕྱུག་རྣམས་ཕན་ཚུན་མཐུན་ན། གཅིག་རྒྱབ་ཏུ་གཅིག་ལང་བ་ཙམ་ལས། དམའ་རིམ་ཉམ་ཆུང་རྣམས་རྩིས་མེད་རྡོག་རོལ་མ་བཏང་ནའང་། སྣང་མེད་ཟུར་འཇོག་འབའ་ཞིག་གིས་མི་རབས་ནས་མི་རབས་བརྒྱུད་དགོས་བྱུང་། ད་ལྟའི་གཞུང་དགའ་ལྡན་ཕོ་བྲང་གི་གཙོ་འཁོར་རྣམས་ཀྱིས། བཙལ་དགུ་རྙེད་ཅོག་ཚང་མ་ཉམ་ཆུང་མི་མང་ལ་བཏང་བས། བཀའ་དྲིན་ཆེ་ས་ནས་བཤད་ན་དེ་འདྲ་ཡིན། འདི་གཞོན་སྐྱེས་དག་གིས་ཧ་གོ་བ་གནད་དུ་ཆེ། སྣང་བ་དག་ནས་སྲིད་དོན་གྱི་སྐད་ཆ་ཁོ་ན་ལ་ཧ་ལས་རྒྱུ་ཅི་ཡང་མེད་ལ། འཕྲོད་བསྟེན་ཤེས་ཡོན་མཐུན་སྒྲིལ་དཔལ་འབྱོར་ཕུགས་བསམ་སྤྱི་ཕན་ནི། རང་ལ་ཡོད་ན་ཉར་དགོས། མེད་ན་བཙལ་དགོས་པ་ཉིད་དུ་ངེས། 
	ང་རང་ལྟ་བུ་ལ་མཚོན་ན། ཁྱེད་ཅག་མི་རབས་གསར་བ་རྣམས་གཙོ་བོར་གྱུར་བའི་མ་འོངས་པའི་མི་རབས་ཐམས་ཅད་བདེ་ཞིང་སྐྱིད་པར་གྱུར་ཅིག་ཅེས་སྨོན་ལམ་བཟང་པོ་འདེབས་རྒྱུ་དང་། དམིགས་རྣམ་བསྐྱང་རྒྱུ་དེ་ཙམ་ཡིན་ལགས། གཞན་ཡང་དེང་སང་སྐྱེ་དངོས་རིག་པའི་ཚན་རིག་པ་རྣམས་ཀྱིས་སེམས་མེད་ལྗོན་ཤིང་སོགས་ལ། ཚིག་སྙན་མོ་བརྗོད་ན། སྐྱེ་ལེགས་ཤིང་སྨིན་བཟང་པར་བཤད། ཚིག་མི་སྙན་པ་བརྗོད་ན། སྐྱེ་དམན་ཞིང་སྨིན་ཞན་པར་བཤད། དེ་བས་ངེད་ཅག་མི་དང་སྲོག་ཆགས་རྣམས་ལའང་དེ་མཚུངས་ཡིན་པ་སྨོས་མ་དགོས། དེའི་ཕྱིར་གཏམ་བཤད་དང་། ལྷག་པར་དུ་རྩོམ་འབྲི་བའི་སྐབས་སུ་ངན་པ་ལ་སྐྱོན་བརྗོད་མདའ་མདུང་ལྟ་བུ་འབྲི་བ་ལས། བཟང་པོ་ལ་བསྟོད་རྩོམ་བྲིས་པ་ཡིན་ན། ངན་པ་བཟང་ཕྱོགས་སུ་འགྲོ་བའི་དགེ་མཚན་ཡོད་པར་མངོན།
		དགའ་ལྡན་ཕོ་བྲང་གཞུང་འཛིན་མཆོག་དམན་ལས།།
		ལུགས་གཉིས་འཕེལ་འགྲིབ་ལོ་རྒྱུས་མང་ན་ཡང་།།
		དེང་འདིར་འཛམ་གླིང་གོ་ལའི་འཇིག་རྟེན་འདིར།།
		བོད་སྤྱི་མཚོན་བྱེད་ཡིན་ཕྱིར་བདག་གིས་བཀུར།།
 
		ཙན་དན་ལྗོན་པ་རྒྱས་པའི་ཡལ་འདབས་སུ།།
		རྣོ་ངར་ཚེར་མ་རྩུབ་མོས་ཁྱབ་ན་ཡང་།།
		རང་བཞིན་འཚོ་བྱེད་མཆོག་ཏུ་བསྔགས་པ་ཡིས།།
		སྡེབ་སྦྱོར་མཁས་པའི་སྨན་པ་སུ་ཡིས་སྨོད།།
 
		གཞུང་ས་ཀྲུང་དབྱང་འབྱོར་བའི་འབྱུང་ཁུངས་ཅན།།
		ཨ་རི་ཡོ་རོབ་འཕགས་གཞུང་ལ་སོགས་པའི།།
		བློན་ཆེན་ཕན་ཚུན་འབྲེལ་བའི་ཚུལ་མཐོང་ན།།
		རྒྱལ་དར་སྲེག་རྫི་འོས་སམ་བསྐྱར་དགོངས་མཛོད།།
 
		ཨ་དོན་གནས་ལུགས་ཟབ་མོའི་དགོངས་པའི་གཞི།།
		མདོ་དང་རྒྱུད་སྡེ་མ་ལུས་གཞུང་མང་གི།།
		མཛོད་འཛིན་༸སྐྱབས་མགོན་རྒྱལ་བའི་དབང་པོ་ཡིས།།
		དགེ་མཚན་ཤིས་པ་སྟོང་གིས་སྐྱོང་གྱུར་ཅིག།།
 
		ཡེ༵་རྒྱ་སོགས་ལ་རོལ་བའི་དགའ་བཞིའི་རོར།།
		ཤིས༵་རབ་སྟོང་བཞིས་དྲངས་པའི་འོད་གསལ་གྱི།།
		རྒྱ༵་ཡིས་བཏབ་པའི་ཟུང་འཇུག་སྒྱུ་མའི་སྐུ།།
		མཚོ༵་ལ་ཟླ་གཟུགས་ཇི་བཞིན་མངོན་གྱུར་ཅིག།།
 
		འདིར་འབད་དགེ་བས་སྦྱིན་བདག་བལྟོས་བཅས་དང་།།
		ཁྱད་པར་རྒྱ་ཞི་བོད་འགྲིག་འཛམ་གླིང་ཁྱོན།།
		སྣོད་བཅུད་རྒུད་པའི་སྐྱོན་རྣམས་རབ་ཞི་སྟེ།།
		ཞི་བདེའི་དཔལ་ལ་རོལ་བའི་བཀྲ་ཤིས་ཤོག།།
	ཅེས་པ་འདིའང་། གཞུང་ས་དགའ་ལྡན་ཕོ་བྲང་གི་སྐྱབས་འོག་ཏུ་འཚོ་བའི་དགེ་སྦྱོང་གྱི་ན་བ། མདོ་སྨད་པ་མཛོད་དགེ་ཡེ་ཤེས་རྒྱ་མཚོས། ཕྱི་ལོ་༢༠༡༤ ལོའི་སྤྱི་ཟླ་༩ ཚེས་ ༡༥ ཉིན་བྲིས་པའོ།། །།

		ཐམ་གའི་རི་མོ་འབུར་དུ་ཐོན།།
 
	དེ་ལྟ་བུའི་དྲིན་ལན་རྣམས་དངོས་སུ་འཇལ་བ་ནི་ནམ་ཡང་དཀའ། མ་བརྗེད་པ་དང་བསྔོ་སྨོན་དང་། ཕྱི་རབས་པ་རྣམས་ལ་མིག་དཔེ་བཟང་པོ་སྟོན་ཆེད་ཡིག་ཐོག་ཏུ་འགོད་པར་བྱེད་པ་ནི་གནད་དུ་མཐོང་ལགས། ད་ནི་སྐུའི་གྱ་སྟོན་དང་འབྲེལ་བའི་ལོ་རྒྱུས་མདོ་ཙམ་བརྗོད་དེ་དེབ་འདིའི་འཇུག་བསྡུ་བར་བྱའོ།། 
	དེ་ཡང་བོད་རྒྱལ་ལོ་ ༢༡༤༢ བོད་ཟླ ༥ བོད་ཚེས་ ༥ ཕྱི་ལོ་ ༢༠༡༥ ཕྱི་ཟླ་ ༦ ཚེས་ ༢༡ ནས་༢༣ བར་ཉིན་གསུམ་རིང་སྐྱེ་འཕགས་ཚང་མ་དགའ་ཞིང་སྤྲོ་བའི་ངང་ནས་སྐུའི་གྱ་སྟོན་གྱི་དཔལ་ལ་རོལ་བའི་བསྐལ་བ་བཟང་པོ་མཐོང་ཞིང་ཐོབ་བོ།། ཉིན་དང་བོ། གཞུང་ས་གངས་ལྗོངས་ཕོ་བྲང་དང་། མཁས་མང་སེ་འབྲས་དགེ་གསུམ། ཀུན་མཐུན་མདོ་སྨད་ཆོལ་ཁ་སུམ་སྒྲིལ་བྱས་ནས་བརྟན་བཞུགས་རྒྱས་པ་དགེ་འདུན་རེ་ལ་སྐུ་ཡོན་འཕགས་སྒོར་ཉིས་སྟོང་བརྒྱ་རེ་འགྱེད། སྲིད་སྐྱོང་བློ་བཟང་སེང་གེ་སོགས་གཞུང་གི་མཛད་གཙོ་རྣམ་པས་ཁ་དྲོ་བའི་གསུང་བཤད་གནང་བ་དང་། གཞས་པ་དང་གར་མ་རྣམས་ཀྱིས་བཀྲ་ཤིས་པའི་དབྱངས་སྙན་གྱིས་སྐྱེ་འཕགས་ཐམས་ཅད་དགའ་བ་བསྐྱེད་པའི་སྟོན་མོ་ལོངས་སུ་སྤྱོད་པའི་གོ་སྐབས་བཟང་པོ་བྱུང་། ཉིན་གཉིས་པ། ཡུལ་ཆེན་པོ་མདོ་སྨད་རྨ་གཙང་ཕྱུག་མོའི་ལྷོ་བྱང་གི་ཞིང་འབྲོག་རྫོང་ཁག་ལྔ་བཅུ་ང་གསུམ་ཐུན་མོང་གི་འགྲོ་ལུགས་ལྟར་སྐུ་མགྲོན་དང་ལྷན་དུ་དགའ་སྟོན་ལ་རོལ། དེ་ཡང་བོན་རྙིང་བཀའ་ས་ཇོ་དགེ་སྟེ། ཆོས་བརྒྱུད་རིས་མེད་ཀྱི་བསྟན་བདག་རྣམས་དང་། བཀའ་སྤྱི་ཁྲིམས་ཞིབ་གཞུང་གི་མཛད་གཙོ་རྣམ་པ། ཡབ་གཞིས་སྐུ་འཁོར། ཚོགས་པ་ཁག་དང་ཆོལ་གསུམ་སེར་སྐྱ་མི་མང་། ཕྱི་རྒྱལ་བ་རྣམས་ཁྱོན་སྡོམ། གདན་འདྲེན་ཞུས་པ་དང་ངང་གིས་འཛོམ་པ་དྲུག་སྟོང་གི་ཚད་བཟུང་ཡང་ཆིག་ཁྲི་ཉིས་སྟོང་འཛོམས། སྐུ་མགྲོན་དེ་དག་གི་སྤྱན་སྔར། བཟའ་བཅའ་བཏུང་བ་དང་། གླུ་གར་རོལ་མོ་སོགས་དགའ་སྟོན་ཆེན་པོའི་གཟི་བརྗིད་ཡོངས་སུ་འཛོམས་སོ།། 
	དགའ་སྟོན་ཉིན་གཉིས་རིང་ལ་༸སྐྱབས་མགོན་ཡིད་བཞིན་ནོར་བུ་ཐུགས་དགྱེས་པའི་ངང་ནས། སྐུ་མགྲོན་མི་མང་དང་ལྷན་དུ་ཉམས་བཞུགས་མཉམ་བཞེས་མཛད། ཉིན་གསུམ་པ། མདོ་སྨད་རྒྱས་འཛོམས་ཆེན་མོའི་དགའ་སྟོན་ལ་རོལ། དེ་ཡང་འཛམ་གླིང་ཕྱོགས་གང་ས་ནས་ཕེབས་པའི་བླ་མ་དགེ་བའི་བཤེས་གཉེན། ཡབ་གཞིས་སྐུ་འཁོར། གཞུང་འབྲེལ་དང་གཞུང་འབྲེལ་མ་ཡིན་པའི་མཐོ་རིམ་ལས་སྣེ་དང་ལས་ཟུར། རྒྱལ་ཁབ་བཅུ་བཞི་ནས་འདུས་པའི་མི་མང་སུམ་སྟོང་ལྷག་འཛོམས་ཏེ། དབུ་ཁྲིད་རྣམས་ཀྱིས་གཏམ་བཤད་དང་བསྟོད་བསྔགས་གནང་བའི་རྗེས་སུ་རིམ་པ་བཞིན་བཟའ་བཅའ་དང་བཏུང་བ། གླུ་གར་དང་རོལ་མོ་སོགས་འཚེ་མེད་ཞི་བའི་ལོངས་སྤྱོད་དང་བཀྲ་ཤིས་དབྱངས་ཀྱི་གླུ་གར་ལ་ཉིན་གང་བོའི་རིང་སྒོ་གསུམ་འདོད་ཡོན་ཀློང་དུ་འཐིམ་མོ།། 
	དེ་ལྟ་བུའི་དགའ་སྟོན་ནི་ཁ་དྲོ་ཞིང་བཀྲ་ཤིས་པ་སྟེ། འཛམ་གླིང་ཤར་ནུབ་ལྷོ་བྱང་གི་ཡུལ་གྲུ་ཀུན་ཏུ་གང་གི་སྐུའི་གྱ་སྟོན་གྱི་སྒོ་བརྒྱ་ཕྱེ་ཞིང་སྟོན་བརྒྱ་མཐོང་བའི་ལྟད་མོ་སྣ་ཚོགས་ཚར་དུ་དངར་ལ། ལོ་བརྒྱ་འཚོ་ཞིང་དོན་བརྒྱ་འགྲུབ་པའི་རྟེན་འབྲེལ་མ་ལུས་ལྷུན་གྱིས་འགྲུབ་པའི་དགེ་མཚན་རྒྱས་པར་གྱུར་ཏོ།།

				སླར་སྨྲས་པ།
 
		རྨད་བྱུང་བྱམས་དང་བརྩེ་བའི་ཕན་ཡོན་གྱིས།། 
		ཆུང་རིམ་སྒེར་གྱི་ལུས་སེམས་འཕྲོད་སྦྱོར་དང་།།
		ཆེ་བ་འཛམ་གླིང་སྣོད་བཅུད་ཞི་བདེའི་བར།།
		ཕན་པ་འབའ་ཞིག་འབྱུང་བའི་རྐྱེན་དུ་འགྱུར།།
 
		འཕགས་མཆོག་ཕྱག་ན་པདྨོའི་མཁྱེན་བརྩེ་ཡི།། 
		འཕྲིན་ལས་རླབས་ཀྱིས་གངས་ལྗོངས་རྒུད་པ་ཀུན།།
		བསྐྱབས་དང་ལྷན་ཅིག་འཛམ་གླིང་མ་ལུས་པ།། 
		གཉན་འཕྲང་ཀུན་ལས་བསྒྲལ་བའི་ངོ་མཚར་མཐོང་།།
 
		འཕགས་མགོན་གྷན་ངྷི་རྗེ་དང་ཨ་རི་ཡི།། 
		རང་དབང་རྩོད་ལེན་དཔའ་རྒོད་མ་མིང་ཅན།། 
		རྒྱལ་ཁབ་གཅིག་དང་མི་རིགས་གཅིག་ཉིད་ལས།། 
		རྒྱལ་མཆོག་དབང་བོའི་དྲིན་ལ་འགྲན་དུ་ཅི།།
 
		ཆུང་རིམ་ང་རང་ཆེ་བ་འཛམ་གླིང་གི།། 
		འཕྲལ་ཕུགས་ཕན་བདེ་ཉེ་བར་འབྱུང་བའི་རྒྱུ།། 
		དགའ་ལྡན་ཕོ་བྲང་གཞུང་དང་དེ་ཡི་འབངས།། 
		དབུས་གཙང་སོགས་ལ་ཚིག་གིས་དྲིན་དུ་གཟོས།།
 
		ཆོས་ལུགས་ཕྱོགས་རིས་བྱེད་པ་ཀུན་བཏགས་དང་།། 
		སྲིད་དོན་གཡུལ་དུ་ཞུགས་པ་ལྷན་སྐྱེས་ཀྱི།། 
		ཉོན་མོངས་གཉིས་ཀྱིས་འཛམ་གླིང་མཐའ་དབུས་ཀུན། 
		ཁྲག་དང་མཆི་མ་བཞུར་བའི་ལོ་རྒྱུས་འབེལ།།
 
		མཁས་མཆོག་ཞི་འཚོའི་རྗེས་སུ་མ་འབྲངས་ཤིང་།། 
		གྲུབ་དབང་གུ་རུའི་བཀའ་ལ་མ་བརྩིས་པར།། 
		ཆོས་བོན་འགལ་ཟླ་རྩུབ་མོའི་གཡུལ་ལས་ཀྱིས།། 
		བཙན་པོའི་རྒྱལ་རབས་བསྣུབས་པའི་ཚུལ་འདི་སྐྱོ།།
 
		ས་འབྲི་བཀའ་དགེ་བར་གྱི་འགལ་ཟླ་ཡི།། 
		གཡུལ་ལས་རྩུབ་མོ་ཁྲག་གི་ལོ་རྒྱུས་ཅན།། 
		ཐེག་ཆེན་རྐང་རྗེས་ནག་པོའི་སྐྱེས་བུའི་རབས།། 
		དྲན་པའི་མོད་ལ་ད་རུང་འཇིགས་སྣང་སྦྱིན།།
 
		རྒྱལ་བའི་དབང་བོའི་དྲིན་ལས་མདོ་དབུས་ཁམས།། 
		བོན་རྙིང་བཀའ་ས་ཇོ་དགེའི་བསྟན་འཛིན་ཀུན།། 
		དམངས་གཙོའི་སྲོག་ཤིང་གཅིག་ཏུ་བཏགས་པ་འདི།། 
		འཛམ་གླིང་དཔེ་བཟང་སྟོན་པའི་རེ་བ་ཡོད།།
 
		ངས་ཀྱང་གངས་ལྗོངས་སྤྱི་དང་འཛམ་གླིང་གི།། 
		སྣོད་བཅུད་བདེ་བར་བསྒྲུབ་པའི་དགེ་སྦྱོར་དང་།། 
		གཏོང་ལེན་དམིགས་པ་ལོ་མང་སྦྱོང་དང་ལྷན།། 
		བསྔོ་སྨོན་ཤིས་བརྗོད་སྐྱེ་འགྲོ་ཡོངས་ལ་བཀྲམ།།
 
	ཞེས་པ་འདི་ནི་རང་གཞན་ཐམས་ཅད་འཕྲལ་ཕུགས་ཀུན་ཏུ་བདེ་ཞིང་སྐྱིད་ན་ཅི་མ་རུང་སྙམ་སྟེ། མིག་དཔེ་བཟང་པོ་རྣམས་བརྗེད་ཐོ་རུ་བཀོད་པའོ། །ཞེས་པ་འདི་ནི་བྱ་བྲལ་བའི་མིང་འཛིན་པ། མཛོད་དགེ་ཡེ་ཤེས་རྒྱ་མཚོས་ ༢༠༡༥ ལོར་བྲིས་པ་དགེ་ལེགས་འཕེལ། 

༥ གསོ་སྦྱོང་གི་ཕན་ཡོན་མདོར་བསྡུས།
 
 
ཐེག་ཆེན་གསོ་སྦྱོང་གི་ཕན་ཡོན་མདོར་བསྡུས་གསེར་འགྱུར་རྩི་ཡི་བཞུར་རྒྱུན།
 
 
		༄༅།། རབ་འབྱམས་ཞིང་གི་རྒྱལ་བ་སྲས་བཅས་ཀྱིས།།
		རབ་མང་འགྲོ་ལ་གཟིགས་པའི་འཕྲིན་ལས་རླབས།།
		རབ་སྤུངས་གོང་བུ་རྒྱལ་མཆོག་ཞི་བདེའི་མགོན།།
		རབ་མང་ཕྱག་གིས་བྱང་ཆུབ་བར་དུ་འདུད།།
 
		གངས་དཀར་ལྷུན་པོས་བསྐོར་བའི་ཞིང་ཁམས་ཀྱི།།
		བཅུ་ཕྲག་རིག་པའི་བང་མཛོད་མ་ལུས་པ།།
		ཁྲིམས་གཙང་འདུས་སྡེ་འཛོམས་པའི་ཁོར་ཡུག་ཏུ།།
		འཇུག་པའི་ཀུན་མཁྱེན་ཡབ་སྲས་བཅས་ལའང་འདུད།།
 
		འགྲོ་ཁམས་སྤྱི་དང་ཁྱད་པར་འཛམ་གླིང་གི།།
		མཆོག་དམན་མི་ཡི་འགྲོ་བ་ཐེར་འབུམ་བདུན།།
		འཕྲལ་ཕུགས་ཕན་བདེ་འབྱུང་བའི་ཕྱོགས་གྱུར་པ།།
		ཐེག་མཆོག་གཏམ་གྱི་ཟུར་ཙམ་གླེང་བར་བྱ།།
	དེ་ལ་ཐེག་ཆེན་པ་ཞེས་བྱ་བ་ནི། ཁུར་ཆེན་པོ་ཐེག་ཐུབ་པའམ་ལེན་ཐུབ་པས་དེ་ལྟར་བརྗོད། དབྱེ་ན་རྒྱུ་ཕ་རོལ་ཏུ་ཕྱིན་པ་ཉམས་བཞེས་མཛད་པའི་ཐེག་ཆེན་པ་དང་། གསང་སྔགས་རྡོ་རྗེ་ཐེག་པ་ཉམས་བཞེས་མཛད་པའི་ཐེག་ཆེན་པ་གཉིས་ཡོད། སྔ་མ་ལ་སྐྱེས་བུ་ཆུང་འབྲིང་གི་ལམ་ལ་བློ་སྦྱོང་བ་སྔོན་དུ་བཏང་ནས། བྱང་ཆུབ་ཀྱི་སེམས་ལ་བློ་སྦྱང་དགོས་པ་དང་། ཕྱི་མ་ལ་ཀུན་རྫོབ་དང་དོན་དམ་པའི་བྱང་ཆུབ་ཀྱི་སེམས་གཞི་ལ་བཞག་ནས་ཉམས་སུ་ལེན་དགོས། འདི་ནི་སྔ་མའི་དབང་དུ་བྱས་ནས་བཤད་པར་བྱའོ།།
 	དེ་ལ་ཀུན་རྫོབ་བྱང་ཆུབ་ཀྱི་སེམས་ནི། དམིགས་ཡུལ་སེམས་ཅན་ཐམས་ཅད་ལ་བདེ་བ་སྒྲུབ་འདོད་དང་། སྡུག་བསྔལ་སེལ་འདོད་ཀྱི་བསམ་པ་རྨད་དུ་བྱུང་བ་ཞིག་ཡིན་ལ། དུས་ཡུན་ཡང་སངས་རྒྱས་ཀྱི་གོ་འཕང་མ་ཐོབ་བར་དུ་རྒྱུན་སྒོམ་བྱ་བའི་འདུན་པ་ཅན་ཡིན་པས་རྒྱ་ཆེ་ལ་ཡུན་རིང་། དེའི་ཕན་ཡོན་ནི་ནམ་མཁའི་མཐའ་དང་མཉམ་ཞིང་སངས་རྒྱས་བྱང་སེམས་ཀྱིས་ཀྱང་གཞལ་དཀའ། རྒྱས་པར་སྤྱོད་འཇུག་དང་ལམ་རིམ་སོཊ་ལ་རྒྱུན་དུ་བལྟ་དགོས། དེ་ནི་ལེགས་པར་སྣང་མོད། ངེད་ཅག་ལོ་གཞོན་རྣམས་ལ་སེམས་ཤུགས་དང་དུས་ཚོད་དེ་འདྲ་མི་འདུག་གོ་སྙམ་ན། སྐྱོན་མེད་རང་གིས་བྱང་ཆུབ་ཀྱི་སེམས་རིན་པོ་ཆེ་གསལ་བར་མཛད་པའི་དགེ་བའི་བཤེས་གཉེན་ལེགས་པར་བསྟེན། དེ་སྟོན་པའི་གསུང་རབ་ལ་ཡང་ཡང་བལྟ། དེ་ལ་གོ་བ་མོས་པ་མྱོང་བ་ཡོད་པའི་གྲོགས་བཟང་པོ་དང་རྒྱུན་དུ་འགྲོག གཞན་དག་དུ་ན་དེ་ལ་ཐོས་བསམ་སྒོམ་གསུམ་མཛད་པའི་སྐྱེས་བུ་ཇི་སྙེད་ཡོད་པ་ལ་རྗེས་སུ་ཡི་རང་གི་དགའ་བ་བསྒོམ་པར་བྱའོ།། 

མཐར་ཐུག་གི་ཕན་ཡོན།

